
Útdráttur 

Viðfangsefni ritgerðarinnar eru kynjakvótar í stjórnum lífeyrissjóða, viðhorf  

framkvæmdastjóra og stjórnarmanna sjóðanna til kynjakvóta og hvort þeir telji kvótana 

henta lífeyrissjóðunum. Fjallað er um helstu kenningar um útbreiðslu kynjakvóta, 

röksemdafærslur fyrir kynjakvótum, reynslu og rannsóknir jafnt erlendis og hérlendis af 

kynjablönduðum stjórnum. Rannsökuð var hlítni valdra lífeyrissjóða við ákvæðið og 

breyting á kynjasamsetningu sjóðanna á tímabilinu 2011-2014. Jafnframt var kannað 

hvort viðmælendur greindu breytingar á stjórnarstarfinu með tilkomu fleiri kvenkyns 

stjórnarmanna.  

Til þess að rannsaka þetta efni var gerð eigindleg rannsókn (e. qualitative research) 

sem fólst í viðtölum við átta einstaklinga í átta lífeyrissjóðum, fimm stjórnarmenn og 

þrjá framkvæmdastjóra. Hlítni sjóðanna og breyting á kynjasamsetningu var könnuð 

með gagnasöfnun. Rannsóknarspurningarnar sem lagðar eru til grundvallar eru 

eftirfarandi: 

 Hver eru viðhorf stjórnarmanna og framkvæmdastjóra lífeyrissjóða til 

kynjakvóta? 

 Eru einhver sjónarmið sem mæla gegn setningu kynjakvóta í stjórnum 

lífeyrissjóða? 

Niðurstöður rannsóknarinnar sýna að stjórnarmenn og framkvæmdastjórar  

lífeyrissjóða eru almennt jákvæðir gagnvart tímabundnum kynjakvótum til að jafna hlut 

kvenna í atvinnulífinu. Viðmælendur voru hins vegar ósammála hvað varðaði síðari 

rannsóknarspurninguna og telja lagaákvæðið ekki taka tillit til sérstöðu nokkurra 

lífeyrissjóða þar sem sjóðfélagahópurinn samanstendur nánast alfarið af öðru kyninu.   

Almennt greindu viðmælendur ekki miklar breytingar í stjórnarsamstarfinu frá degi til 

dags með aukinni þátttöku kvenna. Flestir viðmælenda greindu þó breytingu á 

umræðum um málefni á stjórnarfundum og töldu hana vera ítarlegri og betri.    

1 Inngangur 

Á síðustu árum hefur mikil umræða átt sér stað um kynjakvóta en útbreiðsla þeirra í 

stjórnmálum hefur verið mjög hröð á síðustu árum og nú virðist sem það sama sé að 

gerast með kynjakvóta í stjórnum fyrirtækja. Í flestum vestrænum ríkjum hefur lágt 

hlutfall kvenna í æðstu stjórnunarstöðum innan fyrirtækjanna verið til umræðu og 

hvaða leiðir séu færar til að auka hlutdeild kvenna (Teigen, 2012). Ísland lögleiddi 

kynjakvóta í stjórnum hlutafélaga og einkahlutafélaga í mars 2010 og í september 2011 

var ákvæðið lögleitt í stjórnum lífeyrissjóða. Fjöldi rannsókna hefur verið gerður á 

áhrifum kynjakvóta og kynjablandaðra stjórna erlendis og eru niðurstöður þeirra 

rannsókna mjög mismunandi (Ahern og Dittmar, 2012 og Carter, Souza, Simkins og 

Simpson, 2010). Hérlendis hafa verið gerðar kannanir á viðhorfum stjórnarmanna og 

mismunandi eiginleikum karla og kvenna sem stjórnarmanna í kjölfar lögleiðingar á 

kvótunum (Háskóli Íslands og KPMG, 2013 og Guðbjörg Linda Rafnsdóttir og Margrét 

Sæmundsdóttir, 2012). Ásamt því að reynt hefur verið að kanna fjárhagslegan ávinning 

fyrirtækja eftir kyni framkvæmdastjóra  (Creditinfo á Íslandi, 2009).  

Með ritgerð þessari vill rannsakandi kanna viðhorf stjórnarmanna og  

framkvæmdastjórar sjóðanna til kynjakvóta og hvort þeir telji kvótana henta 

lífeyrissjóðunum. Jafnframt er ætlunin að kanna hvort viðmælendur greini breytingar á 

stjórnarstarfinu með tilkomu fleiri kvenkyns stjórnarmanna. Lífeyrissjóðirnir eru mjög 

stórir aðilar á fjármálamarkaði hérlendis og eru eignir lífeyrissjóðanna að nálgast 180-

200% af landsframleiðslu. Í árslok 2013 áttu sjóðirnir beint og óbeint um 43% af 

skráðum hlutabréfum á íslenska markaðinum (Ásgeir Jónsson og Hersir Sigurgeirsson, 

2014). Lífeyrissjóðirnir hafa því mikil áhrif á íslenskt efnahagslíf og því fróðlegt að kanna 

afstöðu stjórnarmanna og framkvæmdastjóra sjóðanna til kynjakvóta. 

Rannsakandi hefur starfað á vettvangi lífeyrissjóða um árabil og vaknaði áhugi hans á 

kynjakvótum í meistaranámi í fjármálum fyrirtækja við Viðskiptafræðideild Háskóla 

Íslands. Það sem upphaflega vakti áhuga rannsakanda á því að kanna sérstaklega viðhorf 

stjórnarmanna og framkvæmdastjóra lífeyrissjóðanna var viðtal við framkvæmdastjóra 



 

10 

Landssamtaka lífeyrissjóða þar sem fram kemur að hann telji lög um kynjavóta ekki 

henta lífeyrissjóðum (Boði Logason, 2013).   

 
Ritgerð þessari er ætlað að svara eftirfarandi spurningum:  
 

 Hver eru viðhorf stjórnarmanna og framkvæmdastjóra lífeyrissjóða til 

kynjakvóta? 

 Eru einhver sjónarmið sem mæla gegn setningu kynjakvóta í stjórnum 

lífeyrissjóða? 

Til að leita svara við ofangreindum spurningum verður fyrst fjallað almennt um efnið 

út frá mismunandi viðhorfum og skilgreiningum fræðimanna á kenningum um 

útbreiðslu kynjakvóta, röksemdum með og á móti kynjakvótum og rannsóknum sem 

gerðar hafa verið á áhrifum kynjablandaðra stjórna. Framkvæmd var eigindleg rannsókn 

(e. qualitative research) sem fólst í viðtalskönnun. Jafnframt var hlítni valdra sjóða 

könnuð með því að bera saman hlutföll kven- og karlkyns stjórnarmanna á tímabilinu 

2011-2014.  

Ritgerðin skiptist í átta kafla. Í fyrsta kafla er fjallað um markmið rannsóknar og 

uppbyggingu ritgerðar. Kaflar tvö til fjögur taka á almennri umræðu og fræðilegum hluta 

ritgerðar. Kafli fimm fjallar um íslensku lífeyrissjóðina. Í kafla sex er farið yfir 

aðferðafræði rannsóknar ásamt framkvæmd og umfjöllun um takmarkanir rannsóknar. Í 

sjöunda kafla ritgerðar er farið yfir niðurstöður rannsóknar. Áttundi kaflinn er lokakafli og 

hefur hann að geyma umræðu, samantekt umræðu og tillögur að frekari rannsóknum. 

2 Kynjakvótar 

2.1 Jafnréttisbaráttan 

Í mörg ár hafa konur barist fyrir sömu réttindum og karlar. Frá árinu 1960 hefur 

réttindabaráttan snúist að mestu leyti um jafnan rétt til vinnu og betri vinnuaðstæður. Í 

upphafi var áherslan á að konur hefðu tækifæri til að stunda vinnu utan heimils og afla 

eigin launatekna. Í kjölfarið bættist við krafan um að fá sömu laun fyrir sömu vinnu og 

karlar. Þrátt fyrir að mikið hafi áunnist eru mun færri konur í æðstu stjórnunarstöðum í 

atvinnulífinu en karlar. Flestar rannsóknir á kynjunum og völdum í efnahagslífinu beinast 

að valdi karla innan fyrirtækjanna, sýnilegu og undirliggjandi, sem kemur í veg fyrir 

stöðuhækkanir kvenna og hindrar konur í því að ná æðstu stöðum innan stærri 

fyrirtækja og má þar nefna rannsókn Guðbjargar Lindu Rafnsdóttir og Margrétar 

Þorvaldsdóttur (2012) um kynjakvóta og mögulegar hindranir á leið kvenna til æðstu 

stjórnunar. Það er umdeilt hvort ástæður þess að fáar konur eru meðal æðstu 

stjórnenda innan fyrirtækja megi rekja til mismununar gagnvart konum eða hvort konur 

almennt hafi minni metnað til stjórnunarstarfa eða hvort ástæðan sé sambland af þessu 

tvennu (Engelstad og Teigen, 2012). 

2.2 Hlutverk hins opinbera 

Í flestum nútíma þjóðfélögum hafa verið gerðar áætlanir um hvernig stuðla megi að 

janfrétti kynjanna á vinnumarkaðinum. Aðferðafræðin er mismunandi eftir löndum og 

hafa skandínavísku löndin verið talin standa einna best að því að stuðla að jöfnum 

réttindum kynjanna, m.a. með löngum fæðingarorlofum og jöfnum rétti beggja foreldra 

til fæðingarorlofs. Þessi réttindi hafa haft jákvæð áhrif á fæðingartíðni í þessum löndum 

en virðast ekki hafa haft tilætluð áhrif á stöðu kvenna í atvinnulífinu (Engelstad og 

Teigen, 2012).  

Það sem helst hefur verið nefnt sem áhrifaþáttur í því að atvinnuþátttaka kvenna er 

minni en karla eru barneignir og uppeldi barna. Konur hafa í gegnum tíðina jafnramt 

borið meginábyrgð á heimilsstörfum. Menningarleg áhrif, tengslanet og mismunun hafa 

jafnframt oft verið nefnd sem hindranir í vegi kvenna fyrir því að gegna 

stjórnunarstöðum í atvinnulífinu.  

Stjórnvöld geta stuðlað að framgangi kvenna innan opinbera geirans með því að 

marka stefnu um að ráða konur gagngert í stjórnunarstöður í opinberum stofnunum og 

félögum. Með lögum nr. 10/2008 um jafna stöðu og jafnan rétt karla og kvenna er 

jafnframt kveðið á um að jafna skuli hlutverk kvenna og karla í nefndum og ráðum á 

vegum hins opinbera. Lögin tóku gildi þann 18. mars 2008 og er meginmarkmið laganna 

að koma á og viðhalda jafnrétti og jöfnum tækifærum kvenna og karla og jafna þannig 

stöðu þeirra á öllum sviðum samfélagsins, sbr. 1. gr. laganna. Í 15. grein laganna er 

kveðið á um að hlutfall kynja skuli vera sem jafnast og ekki minna en 40% þegar um fleiri 

fulltrúa en þrjá er að ræða þegar skipað er í nefndir, ráð og stjórnir á vegum ríkis og 

sveitarfélaga. Sama ákvæði á jafnframt við um stjórnir opinberra hlutafélaga og 

fyrirtækja þar sem ríki eða sveitarfélag er stærsti eigandinn. Með lögunum var innleidd 

tilskipun Evrópuþingsins og ráðsins nr. 2006/54/EB um framkvæmd meginreglunnar um 

jöfn tækifæri og jafna meðferð karla og kvenna að því er varðar atvinnu og störf, sbr. 34. 

grein laganna. 

Atvinnuþátttaka kvenna er mjög svipuð atvinnuþátttöku karla, a.m.k. á 

Norðurlöndum, og hefur bilið farið minnkandi án þess að hlutverk kvenna í æðstu 

stjórnunarstöðum fylgi í kjölfarið. Samkvæmt upplýsingum á vef Hagstofu Íslands var 

atvinnuþátttaka kvenna á Íslandi á fjórða ársfjórðungi 2014 um 78,2% og karla 83,1% 

(Hagstofa Íslands, 2015).  

Er hægt að yfirfæra þessa aðferðafræði á einkageira atvinnulífsins og hvernig varð 

hugmyndin að kynjakvóta að raunveruleika? Upphaf umræðu um kynjakvóta í stjórnum 

fyrirtækja má rekja til Noregs og Svíþjóðar en Norðurlöndin hafa lengi staðið framarlega 

í því að stuðla að jöfnum tækifærum kynjanna með opinberri íhlutun hjá atvinnulífnu. 

Þrátt fyrir að aðstæður séu á margan hátt líkar hjá löndunum hafnaði Svíþjóð lögleiðingu 

á kynjakvótum, eftir harðar umræður í þjóðfélaginu, en á sama tíma voru kvótarnir 

lögleiddir í Noregi (Engelstad og Teigen, 2012).   

2.3 Lögfesting kynjakvóta á Íslandi  

2.3.1 Lög um hlutafélög og einkahlutafélög 

Í árslok 2009 lagði viðskiptaráðherra fyrir Alþingi frumvarp til laga um breytingar á 

lögum um hlutafélög nr. 2/1995 og lögum um einkahlutafélög nr. 138/1994. Í 

frumvarpinu var lögð til eftirfarandi breyting á skipan stjórna: 

Einnig skal gætt að kynjahlutföllum í stjórnum annarra hlutafélaga. Í 
tilkynningum um stjórnir til hlutafélagaskrár skal sundurliða upplýsingar um 
hlutföll kynjanna í stjórn. Í hlutafélögum, þar sem starfa fleiri en 25 
starfsmenn að jafnaði á ársgrundvelli, skal jafnframt sundurliða upplýsingar 
um hlutföll kynjanna meðal starfsmanna og stjórnenda félagsins.  

(Þingskjal 71, 2009-2010). 

Töluverð umræða var á Alþingi um tillöguna og réttmæti kynjakvóta og voru lagðar 

fram breytingartillögur sem gengu mun lengra en upphaflega ákvæðið en í þeim er 

kveðið á um 40% lágmarkshlutfall hvors kynns fyrir sig í stjórnum hlutafélaga og 

einkahlutafélaga með fleiri starfsmenn en 50 á ársgrundvelli. Þeir þingmenn sem voru 

andvígir kynjakvótum töldu að stuðla ætti að jafnrétti með jákvæðri hvatningu til 

fyrirtækja og samstarfi við atvinnulífið frekar en með lagaákvæðum. 

Samstarfssamningur Samtaka atvinnulífsins (SA), Félags kvenna í atvinnurekstri (FKA) og 

Viðskiptaráðs Íslands sem undirritaður var í maí 2009 var nefndur sem dæmi um 

ákjósanlegri leiðir. Markmið samningsins var að auka hlut kvenna í stjórnum skráðra 

fyrirtækja í 40% fyrir árslok 2013. Stuðningsmenn kynjakvóta nefndu hins vegar góða 

reynslu Norðmanna af lögleiðingu kynjakvóta til stuðnings ákvæðinu.  

Breytingartillagan var samþykkt og í 63. gr. laga um hlutafélög nr. 2/1995 er að finna 

eftirfarandi ákvæði sem tók gildi í mars 2010 með lögum nr. 13/2010 um breytingu á 

lögum um hlutafélög og lögum um einkahlutafélög: 

Í stjórn hlutafélags skulu eiga sæti fæst þrír menn. Í stjórnum opinberra 
hlutafélaga og hlutafélaga þar sem starfa fleiri en 50 starfsmenn að jafnaði á 
ársgrundvelli skal hvort kyn eiga fulltrúa í stjórn þegar stjórn er skipuð 
þremur mönnum og þegar stjórnarmenn eru fleiri en þrír í slíkum félögum 
skal tryggt að hlutfall hvors kyns sé ekki lægra en 40%. Sama gildir um 
kynjahlutföll meðal varamanna í slíkum félögum en hlutföllin í stjórn og 
varastjórn skulu þó í heild vera sem jöfnust. 

(Lög um hlutafélög nr. 2/1995, með síðari breytingum). 

Lög um kynjakvóta tóku strax gildi hjá opinberum hlutafélögum en hlutafélögum, 

einkahlutafélögum og samlagshlutafélögum var gefinn aðlögunartími til 1. september 

2013. Sambærilegt ákvæði er að finna í 39. grein laga um einkahlutafélög nr. 138/1994. 

Ákvæðin eru mun víðtækari en ákvæði norsku laganna þar sem þau taka einnig til 

einkahlutafélaga og fyrirtækja með mun færri starfsmenn. Í umræðu á Alþingi kom það 

fram að í ljósi reynslunnar í Noregi hafi þótt nauðsynlegt að ákvæðið tæki einnig til 

einkahlutafélaga en fjöldi norskra fyrirtækja breytti um rekstrarform í þeim tilgangi að 

forðast lagaákvæðin (Nygaard, 2011). Engin refsiákvæði eru hins vegar í lögunum ef 

félög uppfylla ekki ákvæði um kynjahlutföll í stjórnum.  

2.3.2 Lög um um lífeyrissjóði 

Í 29. grein laga nr. 129/1997 um skyldutryggingu lífeyrisréttinda og starfsemi 

lífeyrissjóða er að finna sambærilegt ákvæði um kynjahlutfall stjórna og er að finna í 

lögum um hlutafélög og einkahlutafélög og kom ákvæðið inn með lögum nr. 122/2011 í 

september 2011 og tók gildi þann 1. september 2013.  Þar kemur fram: 

Stjórn lífeyrissjóðs skal vera skipuð þremur einstaklingum hið fæsta. Hvort 
kyn skal eiga fulltrúa í stjórn þegar stjórn er skipuð þremur mönnum og 
þegar stjórnarmenn eru fleiri en þrír í lífeyrissjóði skal tryggt að hlutfall hvors 
kynsins sé ekki lægra en 40%. Sama gildir um kynjahlutföll meðal varamanna 
í lífeyrissjóðum en hlutföllin í stjórn og varastjórn skulu þó í heild vera sem 
jöfnust. 

(Lög um skyldutryggingu lífeyrisréttinda og starfsemi lífeyrissjóða nr. 
129/1997 með síðari breytingum.) 

Ákvæðið kom inn með breytingartillögu frá efnahags- og viðskiptanefnd (Þingskjal 

1586, 2010-2011).  

2.4 Rökstuðningur fyrir kynjakvótum 

Bjørkhaug og Sørensen (2012) fjalla um kynjakvóta og umræður tengdar þeim sem þær 

telja að hafi fyrst og fremst einkennst af eftirfarandi rökum: 

 Hefðbundinni nálgun á jafnrétti og lýðræði sem felst í því að réttlæta tilvist 

kynjakvóta út frá jafnréttissjónarmiðum. 

 Hagnýtri nálgun sem felst í þeim hagrænu áhrifum (e. utility) sem myndast af 

kynjakvótum með betri nýtingu mannauðs.  

Hagnýta nálgunin hefur mikið verið notuð til að réttlæta setningu kvóta í 

viðskiptalífinu en stjórnmálamenn eru almennt meiri talsmenn þeirra röksemda að 

kynjakvótar séu réttlætanlegir á grundvelli jafnréttis og lýðræðis frekar en fulltrúar 

viðskiptalífsins (Bjørkhaug og Sørensen, 2012).  

Bjørkhaug og Sørensen (2012) könnuðu rösksemdafærslur sem gefnar voru fyrir 

setningu kynjakvóta í Noregi. Þar var hlutafélögum (e. public limited companies) gert 

skylt samkvæmt lagákvæði að koma á 40% hlutfalli kvenkyns stjórnarmanna fyrir árið 

2008.  Landbúnaðarsamtök Noregs (e. Federation of Norwegian Agricultural Co-

operatives) settu sér á sama tíma sambærilegan kvóta án lögþvingunar sem átti að vera 

kominn til framkvæmda fyrir árið 2009. Bjørkhaug og Sørensen skoðuðu hvort 

mismunandi röksemdir hefðu verið notaðar þegar fjallað var um kynjakvóta hjá 

hlutafélögum annars vegar og hins vegar Landbúnaðarsamtökunum. Bjørkaug og 

Sørensen skilgreindu röksemdirnar sem komu fram í ferlinu á eftirfarandi hátt:  

 

A. Jafnfrétti kynjanna á menningarlegum grundvelli. 

Norðurlöndin eru almennt þekkt fyrir menningu sem stuðlar að janfrétti kynjanna sem 

sé tilkomin vegna nútímalegs hugsunarháttar í löndunum. Í umræðum í tengslum við 

lögbindingu kynjakvóta í stjórnum norskra hlutafélaga var því sjónarmiði haldið á lofti að 

Noregur sem eitt fremsta land í heimi í jafnrétti kynjanna ætti að stuðla að meira 

jafnvægi í stjórnum hlutafélaga í því skyni að viðhalda ímynd sinni. Jafnrétti kynjanna 

sem meginmarkmiði var ekki haldið á lofti sem slíku þrátt fyrir að það væri undirliggjandi 

ástæða (Bjørkhaug og Sørensen, 2012). 

 

B. Hefðbundnar röksemdir fyrir jafnrétti kynjanna. 

Hefðbundnar röksemdir fyrir kynjakvótum í Noregi voru eftirfarandi: lýðræðislegt 

jafnrétti, konur sem auðlind og konur sem hagsmunahópur. Stjórnmálamenn notuðu oft 

þau  lýðræðisrök að konur sem u.þ.b. helmingur af mannkyninu hefðu ákveðin rétt. 

Þessi röksemdafærsla var notuð til að styðja pólitískt inngrip í rekstur fyrirtækja. 

Stjórnmálamenn notuðu þessu til stuðnings röksemdarfærsluna um að konur myndu 

auka á fjölbreytileika í stjórnum. Þessar röksemdarfærslur voru m.a. notaðar til að hafa 

áhrif á viðskiptalífið. Höfundar greindu ákveðna áherslubreytingu í framsetningu til 

stuðnings kynjakvótum sem fór frá því að tala um jafnrétti kynjanna í að tala um 

kynjadreifingu eða fjölbreytileika. Áherslubreytingin var tengd efnahagslegum 

sjónarmiðum varðandi arðsemi fyrirtækja (Bjørkhaug og Sørensen, 2012). 

 

C.  Raunsæjar ástæður 

Meginhlutverk stjórnar er að stuðla að vexti og langtímaárangri félagsins, þ.e. tryggja 

verðmætasköpun fyrir hönd hluthafa (Nasdaq OMX, Samtök atvinnulífsins og 

Viðskiptaráð Íslands, 2012). Við lögleiðingu á kynjakvótum hjá hlutafélögum í Noregi var 

verðmætasköpun notuð sem meginrök fyrir innleiðingunni. Með því var tengd saman 

hugmyndafræði viðskiptalífsins og meginhlutverk stjórnar fyrirtækja. Aðalrökin til 

stuðnings lögleiðingu á kynjakvótum voru að fjölbreytileiki í stjórnum með tilkomu fleiri 

kvenna myndi bæta aðstæður til verðmætasköpunar innan fyrirtækja. Upphaflegu 

ástæðurnar fyrir innleiðingu kynjakvóta, jafnrétti kynjanna byggt á lýðræðislegu 

jafnrétti, véku fyrir þeirri röksemdarfærslu að auka mætti verðmætasköpun í 

fyrirtækjum með meiri fjölbreytileika í samsetningu stjórna. Því til viðbótar greindu 

höfundar að möguleg smitáhrif yfir í æðstu stöður innan fyrirtækja komu fyrir sem rök 

en með því að innleiða kynjakvóta í stjórnir fyrirtækja væri mögulega hægt að komast 

hjá frekara inngripi stjórnmálamanna í viðskiptalífið (Bjørkhaug og Sørensen, 2012).  

2.5 Eignarréttur og ákvæði um kynjakvóta  

Þær spurningar hafa vaknað hvort lög um kynjakvóta standist ákvæði um eignarrétt í 

stjórnarskrám (e. constitutional guaranties of property right) og hvort þau séu í 

andstöðu við lýðræðisleg gildi um réttindi borgaranna til að velja sjálfir einstaklinga til 

að standa vörð um hagsmuni sína, en í lýðræðisríkjum eru ákveðin takmörk á afskiptum 

hins opinbera af starfsemi einkafyrirtækja. Gildandi takmarkanir eru mjög mismunandi á 

milli einstakra ríkja og taka þær breytingum innan viðkomandi ríkis milli tímabila. 

Eignarréttarákvæði eru yfirleitt skilgreind í lögum en þau eru opin fyrir túlkunum á 

hverjum tíma með hliðsjón af breyttum aðstæðum eða vegna menningarlegra breytinga 

í þjóðfélögum (Engelstad, 2012). 

 Í 72. gr. laga nr. 33/1944 um stjórnarskrá lýðveldisins Íslands er að finna eftirfarandi 

ákvæði: „Eignarrétturinn er friðhelgur. Engan má skylda til að láta af hendi eign sína 

nema almenningsþörf krefji. Þarf til þess lagafyrirmæli og komi fullt verð fyrir.“ Í 

umræðum á Alþingi um kynjakvóta komu fram efasemdir um að ákvæðið stæðist 

eignarréttarákvæði stjórnarskrárinnar. Verið væri að takmarka frelsi eiganda hlutafjár til 

að ákveða skipan stjórnar en eignarréttur í fyrirtæki felur í sér að hluthafar fá að kjósa 

hverjir stjórna fyrirtækinu. Skoðanir þingmanna á því hversu íþyngjandi ákvæðið væri og 

hvort það gengi gegn eignarréttarákvæðum stjórnarskrárinnar voru mjög mismunandi. Í 

máli efnahags- og viðskiptaráðherra kom fram að hann teldi kynjakvóta ekki ganga gegn 

eignarréttarákvæðum stjórnarskrárinnar. Að hans mati takmarkaði eignarrétturinn ekki 

rétt löggjafans til að setja skilyrði í lög, ef fyrir þeim eru eðlileg og málefnaleg rök, þrátt 

fyrir að þau geti takmarkað athafnafrelsi einstaklinga á einhvern hátt (Þingskjal 465, 

2009-2010).   

Frekdrik Engelstad (2012) fjallar um eftirfarandi þrjár kenningar sem tengjast lýðræði, 

siðferðislegum gildum og skyldum einstaklingsins og hvernig tengja má þær við lög um 

kynjakvóta og eignarréttarákvæði:  

Frjálshyggja (e. libertarian political theory): kenning sett fram af ameríska 

heimspekingnum Robert Nozick (1974). Megininntak kenninga hans er að 

einstaklingarnir eru fæddir frjálsir og sjálfstæðir og bera ábyrgð á eigin lífi. Hið opinbera 

á að hafa sem minnst afskipti í þjóðfélaginu og regluverki er varðar réttindi 

einstaklinganna, bæði eignarréttindi og einstaklingsréttindi, skal haldið í lágmarki. 

Afskipti hins opinbera sem felast í endurúthlutun auðlinda eru því talin óásættanleg.  

Nytjahyggja (e. utilitarian theory): nútímaútgáfa kenningarinnar sem sett er fram af 

John Stuart Mill (1883[1991]) og byggir á því að meta væntanlegar afleiðingar af 

athöfnum. Er athöfn talin vera siðferðislega réttlætanleg ef hún eykur almennar nytjar, 

þ.e. einstaklingsbundna velferð eða ánægju. Samkvæmt hámarkshamingjulögmálinu 

eiga allar athafnir manns að miða að því að hámarka hamingju sem flestra.   

Réttlæti sem sanngirni (e. theory of justice as fairness): kenning sett fram af John 

Rawl´s (2001) sem leggur áherslu á stofnanaumhverfi í lýðræðisríkjum í stað áherslunnar 

á einstaklinginn. Kenningin snýr að sambandi einstaklingsins við þjóðfélagið í breiðu 

samhengi og hvernig þjóðfélagið styður einstaklinginn í því að haga sér á siðferðilegan 

og ábyrgan hátt og viðurkenna um leið gagnkvæma ábyrgð milli þjóðfélagsins og 

einstaklingsins. Kenningar hans byggja á tveimur grunnþáttum: 

1) Lögmál um jafnfrétti (e. principle of liberty): byggir á því að allir þjóðfélagsþegnar 

skuli njóta grundvallarfrelsis; tjáningarfrelsis og frelsis til að koma saman á 

almannafæri, skoðanafrelsis, trúfrelsis og því að einstaklingur hafi möguleika á því 

að framfleyta sér á viðunandi hátt.  

2) Lögmál um mismunun (e. principle of difference): í raunveruleikanum er ekki 

hægt að ná fullu jafnrétti milli einstaklinganna. Lögmálið um mismunun heldur 

því fram að frávik frá jafnrétti séu eingöngu ásættanleg ef: a) Jöfn tækifæri: 

mismunun í úthlutun er ásættanleg ef jafnt aðgengi er að þjóðfélagslegum 

stöðum (e. social positions). b) Úthlutun gæða: mismunun er eingöngu 

ásættanleg ef hún nýtist þeim þjóðfélagsþegnum sem eru verst settir.  

Hjá skandinavísku ríkjunum byggir stjórnmálaumræða mjög oft á kenningum 

nytjastefnunnar og réttlætis sem sanngirni. Frjálshyggja í anda Nozick er hins vegar mjög 

sjaldgjæf enda eru skandinavísku ríkin þekkt fyrir sterkt velferðarkerfi (Engelstad, 2012).  

Kynjakvótar eru í andstöðu við kenningar Nozick (1974) um að hið opinbera eigi að 

lágmarka öll afskipti af einstaklingunum eins og mögulegt er. Kenningar nytjastefnunnar 

hafa verið notaðar til að styðja lög um kynjakvóta með þeim rökum að það sé heildinni 

til góða að auka hlut kvenna í stjórnum, þar sem slíkt leiði til betri afkomu fyrirtækja, 

þrátt fyrir að niðurstöður rannsókna geti ekki stutt þá fullyrðingu með afgerandi hætti.  

Túlkun á eignarréttarákvæðum er mismunandi á milli kenninga, án þess að um 

verulegan mun sé að ræða. Hins vegar er eignaupptaka hjá einstaklingum heimil 

samkvæmt lögum í flestum löndum, gegn sanngjarnri greiðslu, ef hagsmunir 

heildarinnar eru meiri en einstaklingsins. Það er mikill munur á lagaumhverfi milli ríkja 

hvað varðar ákvæði um eignarrétt til dæmis í Bandaríkjunum og skandínavísku 

löndunum (Engelstad, 2012).  

2.6 Gallar við kvóta 

Tilgangur laga um kynjakvóta er að jafna rétt karla og kvenna til þátttöku í atvinnulífinu 

og að konur hafi sömu tækifæri og karlar, sbr. 1. gr. laga nr. 10/2008 um jafna stöðu og 

jafnan rétt kvenna og karla. Tilgangurinn er ekki að fjölga stjórnarsetum hjá núverandi 

kvenstjórnarmönnum né að skipan kvenstjórnarmanna sé eingöngu táknræn vegna 

kynþáttar þeirra, t.d. að eiginkonur eigenda fyrirtækja séu skipaðar án hlutverks. Það að 

setja kvóta er leið til að ná fram ákveðnum hlutföllum í stað þess að breyta 

hugsunarhætti og ráðast þar með að rótum vandans. (Choudhuri,  2014).  

2.6.1 Fyrir fáar útvaldar „gullpilsin“ 

Það að setja á kynjakvóta þarf ekki endilega að leiða til fjölgunar á kvenna sem sitja í 

stjórnum, það getur hins vegar leitt til þess að sömu konurnar sitji í mörgum stjórnum 

(Adams og Kirchmaier, 2012). Í kjölfar lagasetningar um kynjakvóta í Noregi myndaðist 

tímabundinn skortur á konum sem höfðu tiltekna þekkingu og hæfileika til þess að taka 

að sér stjórnarsetu. Þetta hefur leitt til þess að fjöldi kvenna sem situr í sömu stjórnum 

hefur aukist verulega og hefur þessi hópur verið kallaður „gullpilsin“ (e. the golden 

skirts). Við samanburð á fjölda kvenna og karla sem sat í mörgum stjórnum í Noregi kom 

í ljós að mun fleiri konur sátu í mörgum stjórnum en karlar og jókst bilið verulega á 

tímabilinu 2008-2009 (Opsahl og Seierstad, 2011). Samkvæmt nýlegri rannsókn 

hérlendis sem Auður Arna Arnadóttir og Þröstur Ólafs Sigurjónsson gerðu sátu konur að 

meðaltali í 2,9 stjórnum og karlar í 3,4 stjórnum (Sunna Sæmundsdóttir, 2015).  

2.6.2 Viðhorfsbreyting eða hlítni við lágmarksákvæði laga  

Adams og Kirchmaier (2012) varpa fram þeirri spurningu hvort sömu þættir hafi áhrif á 

þátttöku kvenna í atvinnulífinu og stjórnarsetu. Að þeirra mati er óljóst hvort stefnur 

eins og kynjakvótar hafi tilætluð áhrif ef það er niðurstaðan. Það að lögfesta kynjakvóta í 

löndum þar sem ytri skilyrði fyrir atvinnuþátttöku eru ekki til staðar, svo sem dagvistun 

barna, verði til þess að fyrirtæki reyni eingöngu að auka hlutfall kvenna í stjórnum til 

þess að uppfylla skilyrðin. Þrátt fyrir að framangreind skilyrði eigi ekki við hjá 

Norðmönnum þá má álykta að fyrirtæki þar séu eingöngu að uppfylla lágmarksákvæði 

laganna en á árunum 2002-2009 jókst hlutfall kvenna í stjórnum hlutafélaga frá því að 

vera um 5% í 40%. Aukningin varð nánast öll í lok aðlögunartímabilsins 1. janúar 2008 og 

hefur hlutfall kvenna í stjórnum lítið breyst frá þeim tíma (Opsahl og Seierstad, 2011). Í 

árslok 2013 var hlutfall kvenna í stjórnum sem falla undir skilyrði um kynjakvóta á Íslandi 

um 31% en 287 fyrirtæki falla undir löggjöfina þar af uppfylltu 152 fyrirtæki skilyrðin 

(Samtök atvinnulífsins, 2014).  

2.6.3 Hætta á því að hæfasti einstaklingurinn sé ekki ráðinn hverju sinni  

Kynjakvótar hafa verið taldir sniðganga lögmál um eðlilega samkeppni og meginregluna 

um að hæfasti einstaklingurinn sé ráðinn, ásamt því að slíkar aðgerðir geri lítið úr þeim 

sem njóta þeirra (Þorgerður Einarsdóttir, 2004). Í umræðu á Alþingi um lögfestingu 

kynjakvóta kom fram í máli Ragnheiðar Elínar Árnadóttur að jafnréttisbaráttan eigi að 

snúast um jöfn tækifæri, ekki það að konur fái einhverja fyrirgreiðslu eingöngu á 

grundvelli kynferðis (Þingskjal 426, 2009-2010). Katrín Pétursdóttir, forstjóri Lýsis hf., 

hefur lýst sambærilegri skoðun en hún telur að kynjakvótar séu minnkandi fyrir konur 

þar sem ekki sé verið að meta konur að verðleikum (Hlynur Jónsson, 2015).  

2.6.4 Ákvörðunarvald eigenda fyrirtækja tekið af þeim 

Með innleiðingu ákvæðis um kynjakvóta er búið að taka ákvörðunarvald fyrirtækja um 

hagkvæmustu skipan stjórnar af þeim. Í umræðum um kynjakvóta hefur það sjónarmið 

komið fram að ákvæðið stangist á við 72. gr. laga nr. 33/1944 um stjórnarskrá 

lýðveldisins Íslands þar sem kveðið er á um að eignarrétturinn sé friðhelgur. Þetta 

sjónarmið kom m.a. fram í umræðum um kynjakvóta á Alþingi eins og áður hefur komið 

fram. Katrín Pétursdóttir, forstjóri Lýsis hf., hefur einnig tekið undir framangreinda 

skoðun en hún telur að lögum samkvæmt eigi eignarhald  að ráða hagsmunum eigenda. 

Það sé þeirra réttur að velja stjórn óháð kyni (Hlynur Jónsson, 2015).  

2.7 Af hverju að setja kynjakvóta hjá hlutafélögum í almannaeign?  

Stjórnvöld hafa lítil tök á að skipta sér af ráðningu æðstu stjórnenda í einkafyrirtækjum 

fyrir utan það að geta sett almenn lagaákvæði um hæfi framkvæmdastjóra fyrirtækja, 

sbr. 52. gr. laga nr. 161/2002 um fjármálafyrirtæki og 31. gr. laga nr. 129/1997 um 

skyldutryggingu lífeyrisréttinda og starfsemi lífeyrissjóða. Stjórnvöld hafa hins vegar 

meiri möguleika á að hlutast til um starfsemi stjórna en í flestum löndum hafa stjórnvöld 

sett ákveðinn lagaramma sem fjallar um skipan og störf stjórna í fyrirtækjum. Á þeim 

vettvangi geta stjórnvöld reynt að hafa áhrif á starfsemi einkafyrirtækja. Stjórnir 

fyrirtækja ráða framkvæmdastjóra eða forstjóra og koma oft að ráðningu annarra æðstu 

stjórnenda innan fyrirtækja. Það að auka hlutfall kvenna í stjórnum ætti að auka líkur á 

auknu hlutfalli kvenna í æðstu stjórnunarstöðum (Engelstad og Teigen, 2012). 

2.8 Útbreiðsla kynjakvóta 

Frá því að Norðmenn lögleiddu ákvæði um kynjakvóta í stjórnum fyrirtækja, árið 2005, 

hafa eftirfarandi lönd bæst í hópinn og innleitt svipuð lagaákvæði: Spánn (2007), Ísland 

(2010), Frakkland (2011), Belgía (2011), Ítalía (2011), Malasía (2011) og Holland (2011). 

Til viðbótar má nefna að í flestum vestrænum löndum hafa átt sér stað miklar umræður 

um kvóta og aðrar leiðir til að auka hlut kvenna í stjórnum fyrirtækja en dræm hlutdeild 

kvenna í æðstu stjórnunarstöðum er alþjóðlegt fyrirbæri (Teigen, 2012).  

Hingað til hefur réttur eigenda til að hlutast til um málefni og stjórnun 

einkafyrirtækja og réttur viðskipalífsins til þess að móta eigin reglur verið ráðandi. 

Innleiðing kynjakvóta í stjórnir hlutafélaga er breyting frá þeirri stefnu og er lögleiðing 

kynjakvóta í Noregi klárlega fyrirmyndin í þessari umræðu. Hvað er það sem veldur 

útbreiðslu kynjakvóta á þessum tímamótum? Útbreiðsla kvóta í stjórnmálum hefur verið 

mjög hröð á síðustu árum og nú virðist sem það sama sé að gerast með kynjakvóta í 

stjórnum fyrirtækja (Teigen, 2012).  

Fræðimenn hafa fjallað um útbreiðslukenninguna (e. diffusion theory) í samhengi við 

útbreiðslu á kynjakvótum í stjórnmálum og er meginforsenda útbreiðslukenningarinnar 

sú að þróun í stefnumálum þjóða stafi af áhrifum af stefnum annarra þjóða (Teigen, 

2012). Mismunandi sjónarmiðum eða kenningum (e. schools) hefur verið beitt til að 

útskýra útbreiðsluferilinn. Dobbin, Simmons og Garret fjalla ítarlega um fjórar tegundir 

útbreiðslukenninga í grein frá árinu 2007 og eru þær skilgreindar sem hér segir:  

 Hugsmíðahyggja (e. constructivism) 

 Þvingun (e. coercion) 

 Samkeppni (e. competition)  

 Lærdómsferlið (e. learning) 

Hugsmíðahyggja lítur á útbreiðslu sem afleiðingu á þjóðfélagslega viðurkenndum 

breytingum á opinberri stefnu. Breyting á kenningum, skoðunum og hugmyndum leiðir 

útbreiðslu á stefnum (e. policy diffusion). Megin grundvöllur útbreiðslukenningarinnar er 

óvissa stefnumarkandi aðila um hvaða stefna virki og byggja ákvarðanir þeirra á 

takmörkuðum upplýsingum og skilyrtri skynsemi (e. bounded rationality). Af þeirri 

ástæðu er ákveðin tilhneiging til að fylgja stefnum sem virðast virka fyrir önnur ríki 

(Teigen, 2012).   

Þvingun byggir á tilvist ósamhverfs valds á milli aðila. Einstakir aðilar eru í aðstöðu til 

að koma sínum umbótaverkefnum, sem hafa áhrif á aðra, í gegn með þrýstingi (Dobbin, 

Simmons og Garret, 2007). Lítil merki eru um að þvingun hafi verið ástæða útbreiðslu á 

lögleiðingu kynjakvóta í stjórnum fyrirtækja. Þó má nefna að við upphaflega umræðu í 

Noregi um kynjakvóta, á árinu 2003, var hótun um varanlega lögleiðingu ef fyrirtækin 

uppfylltu ekki ákvæðin af sjálfsdáðum fyrir árið 2005. Sambærilegum hótunum hefur 

einnig verið beitt í öðrum löndum við innleiðingu á kynjakvótum (Teigen, 2012).   

Samkeppni byggir á þeirri hugmyndafræði að útbreiðsla á stefnu sé afleiðing af 

samkeppni mili landa, þ.e. breyting á stefnu ákveðins lands hefur áhrif á skipulag hjá 

öðru landi. Samkeppni hefur væntanlega ekki verið drifkrafturinn í útbreiðslu 

kynjakvóta. Þó má tengja röksemdafærslu um efnahagslegan ábata, sem beitt hefur 

verið fyrir því að auka hlutdeild kvenna í stjórnum fyrirtækja, við þessa 

útbreiðslukenningu (Teigen, 2012). 

Lærdómsferlið byggir á því að stefnur geti breyst sem afleiðing á breyttum skilningi á 

sambandi milli orsaka og afleiðinga af þrýstingi (Dobbin, Simmons og Garret, 2007). 

Ströng viðurlög Norðmanna við því að fyrirtæki fari ekki eftir lagaákvæðum um 

kynjakvóta í stjórnum eru grundvallaratriði í því að skilgreina áhrif útbreiðslu sem byggir 

á lærdómi. Með hliðsjón af reynslu Norðmanna af innleiðingu kynjakvóta og þeim 

refsiákvæðum sem voru lögfest á sama tíma hefði mátt búast við því að önnur ríki 

innleiddu sambærileg refsiákvæði en gera má ráð fyrir því að góður árangur Norðmanna 

byggist á ströngum viðurlögum við því að uppfylla ekki lagaákvæðið (Teigen, 2012).  

Leiða má líkur að því að Ísland og Spánn hafi innleitt kynjakvóta á forsendum 

hugsmíðahyggjunnar, þ.e. tekið upp stefnu sem búið er að innleiða hjá öðru ríki að því 

að virðist með góðum árangri en þessi tvö ríki fylgdu á eftir Noregi í lögleiðingu 

kynjakvóta í stjórnum fyrirtækja. Þegar skoðaðar eru forsendur og þær leiðir sem 

mismunandi ríki hafa farið í lögleiðingu kynjakvóta eða hafa tekið ákvörðun um að hafna 

kynjakvótum er nauðsynlegt að skoða lagaumhverfi stjórnmálaflokka viðkomandi ríkja. 

Þau lönd sem hafa lögleitt kynjakvóta eiga það sameiginlegt að einhvers konar kvótar 

eru við lýði til að stuðla að jafnrétti kynjanna í stjórnmálum. Hjá þessum löndum eru 

kvótar ýmist lögbundnir eða hafa verið settir að frumkvæði stjórnmálaflokkanna. 

Etirfarandi ríki fóru þá leið að lögbinda kynjakvóta í stjórnmálum: Frakkland, Spánn og 

Belgía en stjórnmálaflokkar í Noregi, á Íslandi og í Hollandi hafa sjálfir sett sér markmið 

um kynjahlutföll (Teigen, 2012). 

Niðurstöður Teigen (2012) eru að þar sem ákvæði um kvóta í stjórnmálum eru 

lögbundin sé tiltölulega auðvelt að yfirfæra þá yfir á atvinnulífið óháð raunverulegri 

skilvirkni þeirra í stjórnmálum, t.d. er stjórnmálaþátttaka kvenna í Frakklandi eingöngu 

um 17% þrátt fyrir lögbundinn 40% kynjakvóta. Í þeim löndum þar sem 

stjórnmálaflokkarnir setja sér sjálfir viðmið um kynjahlutföll eða kvóta getur verið 

erfiðara að yfirfæra umbætur í formi kynjakvóta yfir á efnahagslífið. 

Í þeim löndum sem kynjakvótar hafa verið innleiddir í kjölfar upptöku Noregs á 

kynjakvótum er yfirleitt kveðið á um að hlutfall hvors kyns um sig sé á bilinu 30-40% og 

er innleiðingartími kvótanna um fimm til átta ár. Eingöngu tvö þessara landa hafa 

innleitt refsiákvæði og eru þau í formi sekta og í einu tilfelli heimildar til að leysa upp 

fyrirtæki (Teigen, 2012).   

Eins og áður hefur komið fram hafa kynjakvótar í stjórnum fyrirtækja verið mikið til 

umræðu í Vestur-Evrópu og er mikill munur á afstöðu aðila til slíkra inngripa í rekstur 

einkafyrirtækja. Þýskaland og Bretland eru dæmi um lönd þar sem ákvæði um 

kynjakvóta hafa mætt mikilli andstöðu og opinber umræða hefur verið mikil (Teigen, 

2012). Í nóvember 2013 var samþykkt að lögleiða ákvæði um kynjakvóta í stjórnum 

fyrirtækja (e. supervisory boards) í Þýskalandi. Þar er gert ráð fyrir að hlutfall kvenna í 

stjórnum skráðra fyrirtækja sé a.m.k. 30% og taka ákvæðin gildi á árinu 2016 (Guardian, 

2015). Umræða um innleiðingu á kvótum hefur jafnframt átt sér stað í Bandaríkjunum, 

Kanada, Ástralíu og Japan án þess að lögleiðing kynjakvóta hafi verið lögð til (Teigen, 

2012).  

Innan Evrópusambandsins hefur Vivian Reding, aðstoðarframkvæmdastjóri, 

framkvæmdastjórnar ESB og Justice Commissioner verið ötull talsmaður þess að skráð 

fyrirtæki auki hlut kvenna í stjórnum sínum. Í mars 2011 setti hún af stað átak (e. 

Women on the Board Pledge for Europe) sem fólst í því að skorað var á fyrirtæki innan 

sambandsins að skuldbinda sig skriflega til að ná því markmiði að hlutfall kvenna í stjórn 

viðkomandi fyrirtækis hefði náð 30% fyrir árið 2015 og að hlutfallið væri komið í 40% 

fyrir árið 2020. Skilaboð Vivian Reding voru skýr, ef ekki tækist að auka hlutfall kvenna í 

stjórnum skráðra fyrirtækja innan viðmiðunartímabilsins myndi hún beita sér fyrir 

lagasetningu innan Evrópusambandsins (European Commission, 2011). Ári síðar, í mars 

2012, var árangur átaksins metinn og hafði hlutfall kvenna í stjórnum eingöngu aukist 

um 2% á tímabilinu og nam um 14%. Í nóvember 2012 lagði framkvæmdastjórn 

Evrópusambandsins fram tillögu að tilskipun sem hefur þann tilgang að jafna hlut 

kynjanna í stjórnum skráðra fyrirtækja, sbr. ofangreind markmið (European Commission, 

2014).  

Tilskipunin nær til skráðra fyrirtækja í kauphöllum á heimasvæði Evrópusambandsins 

en lítil og meðalstór fyrirtæki eru undanskilin ákvæðinu jafnvel þótt þau séu skráð í 

kauphöll. Gert er ráð fyrir því að aðildarríkin setji refsiákvæði ef fyrirtæki uppfylla ekki 

kynjakvóta og mun tilskipunin ná til um 5.000 skráðra fyrirtækja af 7.500 skráðum 

fyrirtækjum á svæðinu. Jafnframt er gert ráð fyrir að ákvæðið falli úr gildi árið 2028 

(European Commission, 2014).   

Tillagan er til umfjöllunar hjá aðildarríkjunum. Verði hún samþykkt mun hún hafa 

áhrif á þau lönd sem hafa ekki lögleitt kynjakvóta eða ákvæði um kynjakvóta  eru ekki í 

samræmi við tilskipunina. Á mynd nr. 1 má sjá kynjahlutfall í stjórnum fyrirtæja í 

aðildarríkjum Evrópusambandsins en eins og sést eru flest aðildarríkin langt frá því að 

uppfylla ákvæðið en að meðaltali var hlutfall kvenkyns stjórnarmanna um 17,8% í 

október 2013 (European Commission, 2014).  

 

Mynd 1 Kynjahlutfall í stjórnum fyrirtækja aðildarríkja ESB  

Heimild: European Commission, 2013. 

3 Rannsóknir á kynjablönduðum stjórnum   

Á síðustu árum hefur fjöldi rannsókna verið gerður á áhrifum blandaðra stjórna og 

kynjakvóta á starfsemi fyrirtækja og má þar m.a. nefna áhrif á fjárhagslega afkomu og 

virði fyrirtækja, framlag kvenna til stjórnarstarfsins, viðhorf kynjanna til áhættu, 

menntunarstig og stjórnunarreynslu kynjanna. Hér á eftir er fjallað um niðurstöður 

nokkurra af þessum rannsóknum en flestar hafa þær verið gerðar í Noregi í kjölfar 

lagasetningar um kynjakvóta. Á síðustu árum hafa verið gerðar kannanir á viðhorfum 

stjórnarmanna til kynjakvóta ásamt því að kanna eiginleika stjórnarmanna á Íslandi.  

3.1 Hvernig eru skilvirkar stjórnir samsettar?  

Í leiðbeiningum um stjórnarhætti fyrirtækja sem gefnar eru út af Viðskiptaráði Íslands, 

Nasdaq OMX Iceland hf. og Samtökum atvinnulífsins (2012) er fjallað um skyldur og 

meginhlutverk stjórnar. En þar segir: „Stjórn félags ber meginábyrgð á rekstri félagsins 

þar sem hún fer með æðsta vald þess á milli hluthafafunda.“ Ábyrgð stjórnar er mjög 

víðtæk en eftirfarandi hlutverk teljast m.a. til meginskyldna stjórnar: Að stuðla að 

áframhaldandi rekstri félagsins, hafa eftirlit með rekstrinum í heild og stjórnendum og 

gæta hagsmuna allra hluthafa. Leiðbeiningunum er sérstaklega beint að fyrirtækjum 

sem teljast vera einingar tengdar almannahagsmunum en þar undir falla m.a. 

lífeyrissjóðir og lánastofnanir, sbr. lög nr. 79/2008 um endurskoðendur.  

Í 29. gr. laga nr. 129/1997 um skyldutryggingu lífeyrisréttinda og starfsemi 

lífeyrissjóða eru helstu eftirlitshlutverk stjórnar skilgreind en stjórnin ber ábyrgð á 

starfsemi sjóðsins í samræmi við lögin, reglugerðir settar samkvæmt þeim og samþykktir 

sjóðsins. Stjórn lífeyrissjóðs skal einnig hafa með höndum almennt eftirlit með rekstri, 

bókhaldi og ráðstöfun eigna sjóðsins. Í 68. gr. laga nr. 2/1995 um hlutafélög kemur fram 

að félagsstjórn fari með málefni félagsins og skuli sjá til þess að skipulag félagsins og 

starfsemi þess sé í réttu og góðu horfi. Félagsstjórn skal jafnframt sjá til þess að nægilegt 

eftirlit sé með bókhaldi og meðferð fjármuna félagsins.  

Niðurstöður rannsóknar, sem Bøhren og Strøm (2007) gerðu á félögum skráðum í 

Kauphöllina í Osló á tímabilinu 1989-2002, sýna að samsetning stjórnar skiptir máli 

þegar kemur að verðmætasköpun. Samsetning stjórnar hefur áhrif á það hvernig 

hagsmunir umbjóðanda og umboðsmanns fara saman, upplýsingagjöf vegna eftirlits- og 

ráðgjafahlutverks og skilvirkni stjórnar til ákvörðunartöku. Hluthafar og stjórnarmenn 

sem sitja í nokkrum stjórnum hafa jákvæð áhrif á afkomu fyrirtækja sem bendir til þess 

að hluthafar, þ.e. eigendur, séu virkir í eftirlitshluverkinu og stjórnarmenn sem sitja í 

nokkrum stjórnum hafi verðmætar tengingar í atvinnulífinu. Að þeirra mati leiðir aukin 

fjölbreytni í stjórnum, sem er tilkomin vegna aukins fjölda stjórnarmanna, jöfnunar 

kynjanna og fleiri fulltrúa starfsmanna í stjórn, alltaf til verri afkomu fyrirtækisins. Þetta 

er í samræmi við þá röksemdafærslu að misleitar stjórnir séu óvirkari í ákvarðanatöku og 

að fulltrúar starfsmanna í stjórn gæti hagsmuna þeirra í stjórninni á kostnað 

hlutafjáreigenda. Rannsóknin sýnir ekki sterk tengsl á milli óhæði og afkomu 

fyrirtækjanna. Hins vegar virðist það draga úr vilja stjórnenda að deila upplýsingum með 

stjórn við aukið eftirlit.  

Niðurstaða Bøhren og Strøm (2007) er að ekki sé að finna efnahagsleg rök fyrir því að 

gera fyrirtækjum skylt að hafa ákveðinn fjölbreytileika í stjórnum og að stjórnir séu 

óháðar. Að þeirra mati er sú bylgja sem gengur yfir byggð á nokkrum tilfellum þar sem 

stjórnir fárra fyrirtækja hafi ekki sinnt sínu hlutverki sem skyldi með alvarlegum 

afleiðingum, t.d. Enron og Parmelat. Í kjölfarið eru stjórnvöld og sérfræðingar að hlutast 

til um stjórnskipulag einkafyrirtækja til þess að koma í veg fyrir frekari 

stjórnunarhneyksli. Sjálfstæði stjórna er nú þegar eins og best verður á kosið og það að 

reyna að koma í veg fyrir alvarleg hneyksli í stjórnum örfárra fyrirtækja gæti leitt til 

mikillar verðmætasóunar hjá mörgum fyrirtækjum. 

3.2 Eftirlitshlutverk 

Eitt af mikilvægustu hlutverkum stjórnar er að sinna eftirlitshlutverki sínu með starfsemi 

fyrirtækisins og stjórnendum þess. Þetta hlutverk er yfirleitt skilgreint í lögum um 

starfsemi viðkomandi einingar, t.d. lögum nr. 129/1997 um skyldutryggingu 

lífeyrisréttinda og starfsemi lífeyrissjóða,  lögum nr. 161/2002 um fjármálafyrirtæki og 

lögum nr. 2/1995 um hlutafélög. Hjá flestum fyrirtækjum og lífeyrissjóðum eru jafnframt 

starfandi undirnefndir stjórna, t.d. endurskoðunarnefndir og starfskjaranefndir, sem 

hafa það hlutverk að fylgja eftir afmörkuðum verkefnum stjórnar. Stjórnarmenn sitja oft 

í nefndunum eða skipa einstaklinga í þær og hafa rannsóknir sýnt að kvenkyns 

stjórnarmenn veljast oftar í endurskoðunarnefndir og nefndir um stjórnarhætti 

fyrirtækja en karlar frekar í starfskjaranefndir (Adams og Ferreira, 2008). 

Kvenkyns stjórnarmenn eru taldar óháðari og sjálfstæðari þar sem þær tilheyri ekki 

„karla-klúbbnum“. Af þeirri ástæðu hafa þær m.a. verið taldar betri eftirlitsaðilar enda 

sé hvati til eftirlits meiri ef viðkomandi er óháður og ótengdur. Það að stjórnarmenn séu 

óðháðir hefur ekki endilega í för með sér betri afkomu fyrirtækja og rannsóknir benda til 

þess að í mörgum tilfellum minnki vilji stjórnenda til að deila upplýsingum, sem eru ekki 

opinberar, með stjórninni (Bøhren og Strøm, 2007). Adams og Ferriera (2008) komast að 

sambærilegri niðurstöðu, að of mikið eftirlit dragi úr vilja stjórnenda til að deila 

upplýsingum sem geti haft neikvæð áhrif á afkomu fyrirtækis en að stjórnir með veikt 

stjórnskipulag virðist frekar njóta góðs af kynjadreifðum stjórnum með virkt eftirlit.  

3.3 Fjárhagsleg áhrif af blönduðum stjórnum og kynjakvótum 

Fjöldi rannsókna hefur verið gerður á fjárhagslegum áhrifum kynjablandaðra stjórna og 

áhrifum af lögfestingu kynjakvóta. Niðurstöður þessara rannsókna eru mismunandi 

enda oft verið að miða við mismunandi tímabil, forsendur og lönd þar sem lagaumhverfi 

er mismunandi.  

Samkvæmt Ahern og Dittmar (2012) hafði lögfesting kynjakvóta í Noregi verulega 

neikvæð áhrif á verð skráðra hlutabréfa í Noregi en þeir greindu  verðbreytingar 

hlutabréfanna á tímabilinu 2001-2009 og þá sérstaklega í kringum þá daga sem tilkynnt 

var um lögleiðingu kynjakvóta. Tilkynningin hafði mun meiri áhrif á verð fyrirtækja þar 

sem að allir stjórnarmenn voru karlar. Lækkun sem varð á virði fyrirtækjanna gekk ekki 

til baka þannig að ekki virðist hafa verið um skammtíma sveiflu að ræða á 

hlutabréfamarkaðinum og virðist lækkunin öll hafa komið fram við upphaflegu 

tilkynninguna. Niðurstöður Ahern og Dittmar gefa til kynna að hluthafar hafi tapað allt 

að 20% með tilkomu kynjakvóta og að lögin hafi haft í för með sér verulegan kostnað 

fyrir þá. 

Matsa og Miller (2012) komast að þeirri niðurstöðu að konur hafi m.a. aðra sýn á 

starfsmannamál en karlar sem geti haft áhrif á fjárhagslega afkomu fyrirtækja. 

Niðurstöður rannsóknar á norrænum fyrirtækjum sýndu lækkun á hagnaði til skamms 

tíma hjá norskum fyrirtækjum og mátti rekja lækkunina til aukningar í 

starfsmannakostnaði vegna færri uppsagna og hærri atvinnuþátttöku. Af því má leiða að 



 

28 

konur vilja síður grípa til uppsagna á samdráttartímabilum en karlar. Þetta styður 

niðurstöður rannsókna sem hafa sýnt að konur eru oft hliðhollari öllum 

hagsmunaaðilum fyrirtækja en karlar taka frekar málstað hluthafa (Adams, Licht og 

Sagiv, 2008). Ástæðan fyrir því að konur kjósi síður að grípa til uppsagna á 

samdráttartímabilum getur einnig stafað af langtímasjónarmiðum en það getur verið 

kostnaðarsamt að þjálfa starfsfólk og stjórnendur geta metið að það sé betra til langs 

tíma að hagnaður dragist saman tímabundið (Matsa og Miller, 2012).  

Niðurstöður ofangreindra rannsókna eru ólíkar bandarískri rannsókn sem fólst í að 

kanna áhrif af blandaðri stjórn á fjárhagslega afkomu fyrirtækja sem skráð eru í Fortune 

500 á tímabilinu 1998-2002 og sýnir jákvæða tengingu á milli fjölbreytilegrar stjórnar og 

afkomu. Rannsóknin fólst í því að skoða áhrif kvenkyns stjórnarmanna og annarra 

minnihlutahópa (e. ethnic groups) á afkomu fyrirtækjanna. Samkvæmt niðurstöðum 

koma þessir aðilar með aðra eiginleika í stjórnarsamstarfið en hinn hefðbundi 

karlkynsstjórnarmaður (Carter, Souza, Simkins og Simpson, 2010). Á árinu 2009 gerði 

Creditinfo á Íslandi rannsókn á hlutdeild kvenna í íslensku atvinnulífi og áhrifum af 

aðkomu þeirra en samkvæmt þeirri könnun var arðsemi eigin fjár hjá fyrirtækjum með 

kvenkyns framkvæmdastjóra 35% en 29% hjá fyrirtækjum með karlkyns 

framkvæmdastjóra. Í rannsókn Creditinfo var hlutfall fyrirtækja með kvenkyns forstjóra 

eingöngu um 18%.  

Niðurstöður þessara rannsókna eru mjög mismunandi og því erfitt að alhæfa út frá 

niðurstöðum þeirra, enda forsendur og viðmið oft ólík.  

3.4 Áhættuþol, menntun og reynsla 

Samkvæmt kynbundnum staðalímyndum eru konur bæði hræddari við tap og 

áhættufælnari en karlar þegar kemur að ákvörðunartöku ásamt því að hafa verri 

þekkingu í stærðfræði og fjármálum. Leiða má líkur að því að slíkar staðalímyndir hafi 

áhrif á lágt hlutfall kvenna í æðstu stjórnunarstöðum þar sem áhættufælni er talin 

neikvæður eiginleiki í rekstri margra fyrirtækja (Carr og Steele, 2010). Flestar rannsóknir 

á áhættuþoli karla og kvenna gefa til kynna að konur séu almennt áhættufælnari en 

karlar en þessar rannsóknir byggja yfirleitt á mengi háskólanemenda og viðhorfum 

þeirra til veðmála og vænts ávinnings (Eckel og Grossmann, 2008).  

Adams og Funk (2009) könnuðu viðhorf sænskra stjórnarmanna í skráðum 

fyrirtækjum til áhættu og hvort munur væri á viðhorfum eftir kynjum. Spurningin var 

hluti af stærri rannsókn sem snérist um að kanna mismunandi eiginleika kvenkyns og 

karlkyns stjórnarmanna. Niðurstaða þeirra er að kvenkyns stjórnarmenn voru aðeins 

áhættusæknari en karlkyns meðstjórnendur þeirra. Álykta má út frá niðurstöðunum að 

kvenkyns stjórnarmenn í úrtakinu séu bæði ólíkir karlkyns meðstjórnendum og öðrum 

konum úr heildarþýðinu.  

Þegar menntun, aldur og reynsla kvenkyns stjórnarmanna er skoðuð kemur í ljós að 

þær eru líklegri til að vera yngri og betur menntaðar en karlkyns stjórnarmenn. 

Kvenkyns stjórnarmenn skortir hins vegar ákveðna stjórnunarreynslu en karlkyns 

meðstjórnendur þeirra eru oft forstjórar eða framkvæmdastjórar á meðan kvenkyns 

stjórnarmenn eru líklegri til að vera millistjórnendur í fyrirtækjum. Þessar niðurstöður 

sýna að kynjakvótarnir í Noregi höfðu áhrif á eiginleika stjórna og samsetningu ásamt 

því að breyta kynjahlutföllum í stjórnum (Ahern og Dittmar, 2012). Hins vegar virðist 

vera að draga úr aldursmuni kynjanna en samkvæmt Kelan og Wang (2013) hefur 

meðalaldur kvenkyns stjórnarmanna í Noregi farið úr 46 árum í 50 ár á tímabilinu 2005-

2010 og meðalaldur karlkyns stjórnarmanna úr 53 árum í 55 ár.   

Í könnun sem Háskóli Íslands (HÍ) og KPMG gerðu meðal stjórnarmanna á Íslandi árið 

2013 kemur fram að kvenkyns stjórnarmenn eru frekar með háskólamenntun eða 90% 

samanborið við 78% karlkyns stjórnarmanna. Hjá lífeyrissjóðum eru hlutföllin þau að 

kvenkyns stjórnarmenn með háskólamenntun eru 79% á móti 66% karlkyns 

stjórnarmanna.  

3.5 Eru smitáhrif af kynjavótum innan fyrirtækja? 

Leiða má að því líkur að stjórnmálamenn hafi vonast til þess að með því að setja lög um 

kynjakvóta í stjórnum fyrirtækja myndi það auðvelda konum að komast í æðstu 

stjórnunarstöður innan þeirra. Stjórn ræður framkvæmdastjóra eða forstjóra og í 

mörgum tilfellum kemur stjórn að ráðningu annarra æðstu yfirmanna innan fyrirtækja. Í 

nefndaráliti og umræðum um kynjakvóta á Alþingi var lágt hlutfall kvenna í 

áhrifastöðum innan fyrirtækja m.a. nefnt til stuðnings setningu laga um kynjakvóta í 

stjórnum (Þingskjal 426, 2009-2010). Í umræðum í norska þinginu kom það fram hjá 

alþingismanninum Afshan Rafiq (Engelsted, 2012) að mikilvægara væri að fá konur í 

æðstu stjórnendastöður frekar en í stjórnir fyrirtækja. Að fá fleiri konur í stjórnir myndi 

vonandi verða til þess að fleiri konur væru í framtíðinni ráðnar í æðstu stjórnunarstöður. 

Það myndi hins vegar taka töluvert langan tíma þar til smitáhrif af kvótum kæmu fram. 

Ahern og Dittmar (2012) könnuðu hvort greina mætti breytingu á ráðningu forstjóra í 

Noregi eftir lögleiðingu kynjakvóta en niðurstaða þeirra var að óveruleg breyting varð á 

ráðningu kvenkyns forstjóra hjá félögum sem falla undir lögin frá gildistöku og fram til 

ársins 2009. Hins vegar komast Matsa og Miller (2011) að þeirri niðurstöðu að fleiri 

kvenkyns stjórnarmenn í fyrirtækjum auki líkur á því að konur séu ráðnar í æðstu 

stjórnendastöður innan fyrirtækisins en niðurstaðan byggir á bandarískri rannsókn sem 

gerð var á árunum 1997-2009 á stærri fyrirtækjum. Hlutfall kvenna í stjórnum og æðstu 

stjórnunarstöðum í Bandaríkjunum er hins vegar frekar lágt en árið 2009 var hlutfall 

kvenkyns stjórnarmanna um 15% og framkvæmdastjóra um 6%.  

Wang og Kelan (2013) rannsökuðu hvort greina mætti smitáhrif af kynjakvótum í 

Noregi yfir í stjórnarformennsku og framkvæmdastjórastöður hjá skráðum fyrirtækjum 

sem hafa tveggja þrepa stjórn, eftirlitsstjórn (e. supervisory) og framkvæmdastjórn (e. 

executeve), á tímabilinu 2001-2010. Niðurstöður sýna að hlutfall kvenkyns 

stjórnarformanna hefur farið úr því að vera um 5% á árinu 2005 í tæplega 20% árið 2010 

en hlutfall kvenkyns framkvæmdastjóra hefur farið úr 0% í um 5% á sama tíma. Að 

þeirra mati aukast líkur á ráðningu kvenkyns stjórnarformanns eða framkvæmdastjóra 

ef í stjórn sitja þrjár konur eða fleiri (e. critical mass theory). 

Eins og áður hefur verið rakið þá er eitt af meginhlutverkum stjórna að marka 

fyrirtækjum ákveðna stefnu og ráða framkvæmdastjóra. Stjórnarmenn geta markað 

ákveðna stefnu í starfsmannamálum með því að stuðla að ráðningu framkvæmdastjóra 

og æðstu stjórnenda sem hafa svipuð gildi og þeir sjálfir. Rannsóknir hafa sýnt að í 

grunninn er ákveðinn munur á gildum kvenkyns og karlkyns stjórnarmanna (Adams og 

Funk, 2009) og verður áhugavert að sjá hvort breytt samsetning stjórna muni hafa áhrif 

á ráðningu framkvæmdastjóra og æðstu stjórnenda í fyrirtækjum í framtíðinni.  

4 Aðrar leiðir en lögfesting kynjakvóta 

Í janúar 2008 birtist í helstu fjölmiðlum landsins listi yfir 100 konur sem buðu sig fram til 

setu í stjórnum fyrirtækja á Íslandi. Félag kvenna í atvinnurekstri og Leiðtoga Auður 

stóðu á bak við auglýsingarnar. Auglýsingarnar voru birtar til að hvetja stærstu 

fyrirtækin á Íslandi til að skipa konur í stjórnir þeirra (Vísir, 2008). Í maí 2009 var 

undirritaður samstarfssamningur Samtaka atvinnulífsins (SA), Félags kvenna í 

atvinnurekstri (FKA) og Viðskiptaráðs Íslands en markmið samningsins var að auka hlut 

kvenna í stjórnum skráðra fyrirtækja í 40% fyrir árslok 2013. Það reyndi hins vegar aldrei 

á framkvæmd samkomulagsins þar sem á sama ári var lögð fram tillaga á Alþingi um 

lögleiðingu kynjakvóta hjá fyrirtækjum. Þessi framkvæmd var ólík t.a.m. framkvæmdinni 

í Noregi en þar fengu fyrirtæki tækfæri til að auka hlutfall kvenna í stjórnum áður en 

lagaákvæðið var endanlega lögfest.  

Framangreint má nefna sem dæmi um leiðir til að stuðla að aukningu á hlutfalli 

kvenna í stjórnum fyrirtækja. Fleiri leiðir hafa verið farnar í þessu skyni og er hér á eftir 

fjallað um tvær leiðir sem hafa haft það að markmiði að auka jafnrétti og tækifæri 

kvenna í Ástralíu og blökkumanna í Bandaríkjunum. 

4.1 Ástralska leiðin 

Í Ástralíu hefur verið farin önnur leið en að lögbinda kynjakvóta. Þar eiga öll skráð 

fyrirtæki að taka upp stefnu sem felst í því að jafna kynjahlutföll innan fyrirtækja. 

Stefnuna skal birta opinberlega og þurfa markmið hennar að vera mælanleg. Fyrirtæki 

eiga að setja sér stefnu um fjölbreytileika og birta opinberlega. Í stefnunni skulu koma 

fram mælanleg markmið sem miða að því að jafna kynjahlutföll. Markmiðin skal birta í 

ársskýrslu fyrirtækisins ásamt því að birta hlutfall kvenkyns starfsmanna í fyrirtækinu, 

hlutfall kvenna í æðstu stjórnunarstöðum og hlutfall kvenna í stjórninni. Reglurnar tóku 

gildi í janúar 2011 (ASX, 2010) en hlutfall kvenna í stjórnum fyrirtækja í Ástralíu árið 

2009 var um 8% en í mars 2015 var það komið í 20% (Australia Institute of Company 

Directors, 2015).  

Þrátt fyrir framangreint hafa rannsóknir sýnt að skráð fyrirtæki fylgja ekki í öllum 

tilfellum ákvæðum um upplýsingagjöf í ársreikningum en samantekt frá árinu 2014 sýnir 

að af 195 fyrirtækjum falla 22% undir það að veita fyrirmyndar og góðar upplýsingar en 

hjá 46% fyrirtækja er upplýsingagjöfin eingöngu til málamynda, lágmarkskröfur 

uppfylltar, og 11% hlíta ekki ákvæðum um birtingu (Bennett, 2014).  

Til viðbótar við ákvæði um upplýsingagjöf var á árinu 2010 hrundið af stað sérstöku 

átaki (e. The Chairmen‘s Mentoring Program) í Ástralíu sem fólst í því að leiða saman 

hæfa kvenstjórnendur annars vegar og hins vegar stjórnarformenn og reynda 

stjórnendur í skráðum fyrirtækjum. Megintilgangur verkefnisins var að tengja saman 

efnilega kvenstjórnendur og áhrifamikla aðila í viðskiptalífinu ásamt því að byggja upp 

þekkingu og reynslu hjá þátttakendum (Australian Institute of Company Directors, 

2013). 

Ástralska leiðin er áhugaverð þar sem hún byggir á því að fyrirtækin og aðilar á 

vinnumarkaði setja sér sjálf reglur og stefnu í staðinn fyrir að vera þvinguð til breytinga 

með lagaákvæðum. Með því að blanda saman þessum tveimur leiðum, ákvæðum um 

jafnréttisstefnu og upplýsingagjöf, ásamt því að koma á fót öflugu átaki til að þjálfa 

efnilega kvenstjórnendur til stjórnarstarfa, verða fyrirtækin um leið meiri þátttakendur í 

ferlinu (Choudhury, 2014).  

4.2 Bandaríski fótboltinn 

Í mörg ár hafði úrvalsdeild Ameríska fótboltans (e. NFL) verið harðlega gagnrýnd fyrir 

lágt hlutfall blökkumanna af yfirþjálfurum í úrvalsdeildinni. Samtökin brugðust við 

þessari gagnrýni með því að setja sér eigin reglu sem hefur verið nefnd „the Rooney 

Rule“. Samkvæmt reglunni skal hvert lið í úrvalsdeild taka einn umækjanda sem tilheyrir 

minnihlutahópi í viðtal í hvert skipti sem ráðið er í stöðu yfirþjálfara. Reglan þvingar 

forsvarsmenn liðanna til að standa frammi fyrir ómeðvitaðri hlutdrægni með því að taka 

a.m.k. viðtal við einn einstakling sem tilheyrir minnihlutahópi (Collins, 2007).  

Hugsanlega væri hægt að yfirfæra svipaða reglu á stjórnir fyrirtækja á þann hátt að 

ávallt þyrfti að tilnefna einn kvenkyns frambjóðanda fyrir stjórnarsæti sem þarf að skipa 

í. Til að framfylgja reglunni væri hægt að skylda fyrirtæki með lágt hlutfall 

kvenstjórnarmanna til að leggja fram upplýsingar í árlegri endurskoðun um skipanaferli í 

stjórnir fyrirtækisins. Framlagðar upplýsingar myndu innihalda fjölda kvenna sem voru 

teknar í viðtal, upplýsingar um hæfni þeirra og ástæður fyrir því að þær voru ekki 

skipaðar. Það sem er ólíkt við „Rooney Rule“ og setningu kynjakvóta er að reglan tryggir 

hæfum konum eingöngu viðtal á meðan kvótar tryggja ákveðna niðurstöðu. Konur njóta 

ekki neinna forréttinda með setningu reglunnar og verða að keppa við aðra 

frambjóðendur til stjórnarsetu. Hins vegar er líklegra að reglan sé samþykkt af 

fyrirtækjum frekar en kynjakvótar (Choudhury, 2014).  

5 Íslenskir lífeyrissjóðir 

Á Íslandi er skylduaðild að lífeyrissjóðum en í 1. gr. laga nr. 129/1997 kemur fram að 

öllum launamönnum og þeim sem stunda atvinnurekstur eða sjálfstæða starfsemi beri 

að greiða í lífeyrissjóð frá 16 ára aldri og fram til 70 ára aldurs. Aðild að lífeyrissjóðum er 

almennt kjarasamningsbundin og geta launþegar í fæstum tilfellum valið sér lífeyrissjóð. 

Grundvöll núverandi lífeyrissjóðakerfis má rekja aftur til ársins 1969 með 

kjarasamningum á almennum vinnumarkaði þegar samið var um að setja á stofn 

atvinnutengda lífeyrissjóði (Már Gunnarsson, 2000).  

5.1 Fyrirkomulag við val í stjórnir íslenskra lífeyrissjóða 

Eins og áður hefur komið fram skulu stjórnir lífeyrissjóða vera skipaðar þremur 

einstaklingum að lágmarki, sbr. 29. gr. laga nr. 129/1997 um skyldutryggginu 

lífeyrisréttinda og starfsemi lífeyrissjóða. Stjórnir flestra lífeyrissjóða eru skipaðar að 

jöfnu fulltrúum launþega og fulltrúum atvinnurekenda. Samtök launagreiðanda eða 

launageiðendur tilnefna í flestum tilfellum í stjórnir lífeyrissjóða fyrir starfsmenn á 

almennum vinnumarkaði á móti samtökum launþega. Fjármálaráðherra sem 

atvinnurekandi tilnefnir í stjórnir hjá opinberu lífeyrissjóðunum á móti samtökum 

launþega. Samtök atvinnulífsins eru þau samtök atvinnurekenda sem tilnefna í flesta 

sjóði eða níu en í árslok 2013 voru 27 lífeyrissjóðir starfandi, þar af teljast 19 sjóðir fyrir 

starfsmenn á almennum vinnumarkaði (Fjármálaeftirlitið, 2014). Misjafnt er hversu 

mörg stéttarfélög standa á bak við hvern og einn lífeyrissjóð og hvernig tilnefningum og 

kosningum í stjórnir er háttað.   

Eftirfarandi sjóðir í úrtakinu hafa annað fyrirkomulag við stjórnarskipan en kemur 

fram hér að ofan: Almenni lífeyrissjóðurinn (2014), Frjálsi lífeyrissjóðurinn (2014) og 

Lífsverk (2014). Þessir sjóðir eiga það sammerkt að sjóðfélagar kjósa stjórnarmenn að 

hluta eða öllu leyti á ársfundum sjóðanna, sbr. ákvæði í samþykktum. Hjá Frjálsa 

lífeyrissjóðnum skipar rekstraðili stjórnarmenn á móti kjörnum stjórnarmönnum.  

Í samþykktum tíu stærstu lífeyrissjóðanna, sbr. töflu 2 í kafla 7.1, er yfirleitt ekki 

fjallað um kynjakvóta og hvernig taka skuli tillit til þeirra við stjórnarkjör. Í samþykktum 

Almenna lífeyrissjóðsins (2014) kemur fram að stjórnin skuli skipuð þremur konum og 

þremur körlum. Í samþykktum Gildis lífeyrissjóðs (2015) kemur fram að gæta skuli að 

áhrifum kynjakvóta og í samþykktum Söfnunarsjóðs lífeyrisréttinda (2014) kemur fram 

að vægi hvors kyns í stjórn sjóðsins skuli vera a.m.k. 40%. 

Á sama tíma og ákvæði um kynjakvóta voru lögbundin var lögfest ákvæði um að 

stjórnarmenn gætu eingöngu setið í stjórn eins eftirlitsskylds aðila, sbr. 31. gr. laga nr. 

129/1997 um skyldutryggingu lífeyrisréttinda og starfsemi lífeyrissjóða. Samkvæmt 

ákvæðinu geta stjórnarmenn eingöngu setið í stjórn eins lífeyrissjóðs. Þeir geta hins 

vegar setið í stjórnum annarra fyrirtækja ef samþykktir viðkomandi lífeyrissjóðs heimila 

slíkt.  

5.2 Sjóðfélagasamsetning íslenskra lífeyrissjóða 

Nokkrir starfstengdir lífeyrissjóðir eru með mjög hátt hlutfall greiðandi sjóðfélaga af 

öðru hvoru kyninu, sbr. töflu 1, en upplýsingarnar eru fengnar úr samantektarskýrslu 

Fjármálaeftirlitsins um ársreikninga lífeyrissjóða, kennitölur og annað talnaefni fyrir árið 

2013. Eins og sjá má eru nokkrir sjóðir mjög kynjaskiptir, þ.e. hlutfall annars kynsins er 

mun hærra þegar horft er á fjölda iðgjaldagreiðenda. Hlutfall kvenkyns greiðenda í 

Eftirlaunasjóði Félags íslenskra atvinnuflugmanna er 8%, hjá Lífeyrissjóði verkfræðinga (í 

dag Lífsverk) er hlutfallið 20% og hjá Sameinaða lífeyrissjóðnum er hlutfallið 8%. Hjá 

Lífeyrissjóði hjúkrunarfræðinga er hlutfall kvenkyns greiðanda hins vegar 98%. Í viðtali 

við framkvæmdastjóri Landssamtaka lífeyrissjóða, Þóreyju Þórðardóttur árið 2013 kom 

fram að hann telur að lögin séu ekki hönnuð með hagsmuni lífeyrissjóðanna að 

leiðarljósi þar sem samsetning sjóðfélaga sé í nokkrum tilfellum nánast eingöngu af öðru 

kyninu (Boði Logason, 2013).  

Tafla 1  Kynjaskipting virkra sjóðfélaga 2013 

Áætluð iðgjöld almanaksársins 2013

Karlar Konur Karlar Konur

Almenni lífeyrissjóðurinn 5.236 3.536 60% 40%

Eftirlaunasjóður FÍA 519 45 92% 8%

Eftirlaunasjóður Reykjanesbæjar 10 29 26% 74%

Eftirlaunasjóður starfsmanna Útvegsbanka Íslands 0 0

Festa lífeyrissjóður 7.526 6.787 53% 47%

Frjálsi lífeyrissjóðurinn 8.816 5.016 64% 36%

Gildi lífeyrissjóður 20.645 17.019 55% 45%

Íslenski lífeyrissjóðurinn 1.598 713 69% 31%

Lífeyrissjóður bankamanna 1.184 1.400 46% 54%

Lífeyrissjóður bænda 1.663 970 63% 37%

Lífeyrissjóður hjúkrunarfræðinga 7 352 2% 98%

Lífeyrissjóður Rangæinga 669 594 53% 47%

Lífeyrissjóður starfsmanna Akureyrarbæjar 48 79 38% 62%

Lífeyrissjóður starfsmanna Búnaðarbanka Íslands hf. 8 52 13% 87%

Lífeyrissjóður starfsmanna Kópavogsbæjar 13 101 11% 89%

Lífeyrissjóður starfsmanna Reykjavíkurborgar 169 425 28% 72%

Lífeyrissjóður starfsmanna ríkisins 9.044 20.619 30% 70%

Lífeyrissjóður starfsmanna sveitarfélaga 7.750 15.338 34% 66%

Lífeyrissjóður Tannlæknafélags Íslands 116 62 65% 35%

Lífeyrissjóður verkfræðinga 2.201 574 79% 21%

Lífeyrissjóður verslunarmanna 19.028 25.527 43% 57%

Lífeyrissjóður Vestfirðinga 1.658 1.265 57% 43%

Lífeyrissjóður Vestmannaeyja 1.415 808 64% 36%

Sameinaði lífeyrissjóðurinn 8.046 706 92% 8%

Stafir lífeyrissjóður 6.558 1.743 79% 21%

Stapi lífeyrissjóður 9.520 8.350 53% 47%

Söfnunarsjóður lífeyrisréttinda 5.946 6.947 46% 54%

Hlutfall

Fjöldi 

iðgjaldagreiðenda

 

Heimild: Fjármálaeftirlitið, 2014. 

6 Rannsókn 

Við rannsóknina var ákveðið að gera eigindlega rannsókn (e. qualitative research) sem 

felst í viðtölum við einstaklinga. Því til viðbótar var kynjasamsetning stjórna þrettán 

lífeyrissjóða, sbr. töflu 2, könnuð á tímabilinu 2011-2014. Í kaflanum hér á eftir er fjallað 

um aðferðafræði rannsóknar, markmið, val á viðmælendum, framkvæmd og úrvinnslu 

og að lokum er fjallað um takmarkanir á rannsókninni. 

6.1 Aðferðafræði 

Framkvæmd var eigindleg rannsókn sem felst í viðtölum við valda einstaklinga en sú 

gagnasöfnunaraðferð á vel við þegar verið er að rannsaka skynjun og viðhorf 

einstaklinga. Það var mat rannsakanda að notkun viðtala væri öflugasta aðferðin til að 

safna gögnum til að svara þeim rannsóknarspurningum sem settar voru fram (Helga 

Jónsdóttir, 2013). 

Eigindlegar rannsóknir snúast í grunninn um að skilja hvaða reynslu fólk hefur öðlast, 

þ.e. hvernig það skynjar umhverfi sitt og reynsluna sem það hefur úr eigin umhverfi. Eitt 

meginform við gagnasöfnun í eigindlegum rannsóknum eru viðtöl (Merriam, 2009). 

Helga Jónsdóttir skilgreinir viðtöl á eftirfarandi hátt:   

Viðtöl eru einnig veigamikill þáttur daglegs lífs nútímafólks; þau eru ein 
helsta tjáskiptaleið fólks og hafa mikil áhrif á hvernig það þróar skilning á 
sjálfu sér og lífinu almennt. Þannig eru viðtöl félagsleg athöfn þar sem 
samskipti rannsakanda og viðmælenda endurspegla margvíslegt og flókið 
samspil hugsana, hegðunar, skynjana og tilfinninga. (Helga Jónsdóttir, 2013 
bls. 137).  

Viðmælendur voru valdir með hliðsjón af reynslu og væntingum um framlag til 

rannsóknarinnar. Í eigindlegum rannsóknum er þýðið yfirlit valið enda er tilgangur 

rannsakanda að  uppgötva, skilja og öðlast innsýn í rannsóknarefnið og því nauðsynlegt 

að velja þýði með hliðsjón af því (Merriam, 2009). Við gerð rannsóknar verður 

rannsakandi að reyna að vera hlutlaus og setja eigin skoðanir og sjónarmið til hliðar 

(Bogdan og Taylor, 1998).  

6.2 Markmið 

Mjög misjafnar skoðanir eru um réttmæti þess og gildi að lögleiða kynjakvóta í stjórnum 

félaga og stofnana. Rannsakanda langaði að kanna viðhorf stjórnarmanna og 

framkvæmdastjóra lífeyrissjóða til kynjakvóta og hvort kynjakvótar í stjórnum 

lífeyrissjóða ættu rétt á sér eða hvort þeir teldu að önnur lögmál ættu að gilda um 

sjóðina. Í rannsókninni er leitast við að svara eftirfarandi rannsóknarspurningum.  

 Hver eru viðhorf stjórnarmanna og framkvæmdastjóra lífeyrissjóða til 

kynjakvóta? 

 Eru einhver sjónarmið sem mæla gegn setningu kynjakvóta í stjórnum 

lífeyrissjóða? 

Jafnframt var kannað hvort viðmælendur greindu breytingar á stjórnarsamstarfinu í 

kjölfar laga um kynjakvóta og hvort kvenkyns stjórnarmenn hefðu aðra eiginleika en 

karlkyns meðstjórnendur þeirra. Til viðbótar var kannað hvort valdir lífeyrissjóðir hefðu 

uppfyllt ákvæði laganna um kynjakvóta í stjórnum sjóðanna. 

6.3 Viðmælendur í viðtölum 

Ákveðið var að taka viðtöl við átta einstaklinga, framkvæmdastjóra og stjórnarmenn, hjá 

lífeyrissjóðum. Skilyrðið var að viðkomandi hefði setið í stjórn eða starfað sem 

framkvæmdastjóri lífeyrissjóðsins á tímabilinu 2011-2014, en ákvæði um kynjakvóta 

voru lögfest í september 2011 og tóku gildi 1. september 2013. Nánast allir 

viðmælendur höfðu mun lengri starfsreynslu innan lífeyrissjóðakerfisins. Leitast var við 

að velja viðmælendur frá ólíkum sjóðum, hvað varðar kynjasamsetningu og stærð.  

Viðmælendur voru þrjár konur og fimm karlar, þrír framkvæmdastjórar og fimm 

stjórnarmenn. Viðmælendur hafa allir víðtæka reynslu af lífeyrismálum og er meðaltal 

reynslu þeirra um 15 ár. 

6.4 Mælitæki 

Í viðtölunum var stuðst við ákveðinn viðtalsramma, sjá fylgiskjal 1. Viðtölin voru hálf 

opin (e. semi-structured) en slík viðtöl byggja á samræðum þar sem umræðuefnið er 

ákveðið af rannsakanda. Leitað er eftir því að ná fram upplýsingum sem byggja á 

reynsluheimi viðmælenda (Helga Jónsdóttir, 2013). Viðtalsrammanum var ekki fylgt eftir 

með nákvæmum hætti, þannig að niðurstöður viðtalanna eru á einhvern hátt 

mismunandi milli viðmælenda. Spurningarnar áttu jafnframt misvel við og var dýpt 

umræðu því mismunandi milli viðmælenda eftir spurningum. Rannsakandi vildi forðast 

að hafa of mikla festu í viðtalsrammanum enda getur slíkt hindrað að viðmælandi tjái sig 

frjálst og það hefur áhrif á samræður einstaklinga (Helga Jónsdóttir, 2013). 

6.5 Framkvæmd og úrvinnsla 

Haft var samband við viðmælendur í tölvupósti og óskað eftir viðtali. Í tölvupóstinum 

var efni viðtalsins kynnt og viðmælendum heitin nafnleynd og trúnaði og að ekki væri 

hægt að rekja tengsl við viðmælendur í rannsókninni.  

Viðtölin fóru fram á starfsstöð viðmælenda fyrir utan eitt viðtal sem tekið var á 

starfsstöð rannsakanda. Viðtölin voru tekin á tímabilinu nóvember 2014 til mars 2015. 

Lengd viðtalanna var á bilinu 35-55 mínútur og voru þau að meðaltali 45 mínútur. Í 

upphafi viðtals var óskað eftir heimild til að hljóðrita viðtölin ásamt því að ítreka það að 

fullur trúnaður og nafnleynd myndi gilda um viðmælendur og heimiluðu allir 

viðmælendur hljóðritun. Viðtölin voru skrifuð upp í kjölfarið og tók um 6-8 klukkstundir 

að skrifa hvert viðtal upp. Við úrvinnslu viðtalanna voru þau lesin yfir nokkrum sinnum 

og litamerkt út frá þema efnisins. Jafnframt skrifaði rannsakandi athugasemdir við 

yfirlestur. Þar sem viðmælendum var heitinn trúnaður verður vísað til þeirra héðan í frá 

sem viðmælenda.  

Til að skoða áhrif laganna á skipan í stjórnir lífeyrissjóðanna var safnað saman 

upplýsingum um fjölda stjórnarmanna, aðalmanna í stjórn, og kyn á tímabilinu 2011-

2014. Stjórnartímabil sjóða í úrtakinu er á eftirfarandi hátt: a) ný stjórn tekur til starfa í 

upphafi árs eða b) ný stjórn tekur til starfa í kjölfar ársfundar sem er í flestum tilfellum 

haldinn á fyrstu mánuðum ársins. Þegar talað er um ár hér á eftir er átt við starfsár 

viðkomandi stjórnar sem byrjar ýmist í upphafi árs eða eftir ársfund. Valdir voru tíu 

stærstu lífeyrissjóðirnir og þrír sjóðir til viðbótar þar sem hlutfall kven- eða karlkyns 

greiðenda er mjög ójafnt.  

Upplýsingarnar eru annars vegar teknar úr ársskýrslum lífeyrissjóðanna og hins vegar 

af heimasíðum þeirra sem birta upplýsingar um stjórnarmenn á starfsárinu 2014.  

6.6 Takmarkanir á rannsókn 

Að mati rannsakanda eru helstu takmarkanir á niðurstöðum rannsóknar smæð þýðisins 

en viðmælendur voru átta en almennt er talið að eftir því sem úrtök eru stærri þá er 

gildi rannsóknar meira (Þórólfur Þórlindsson og Þorlákur Karlsson, 2003).  

Aðrar takmarkanir á gildi rannsóknar eru að stuttur tími er liðinn frá því að ákvæði 

um kynjakvóta í stjórnum lífeyrissjóða tók gildi eða tæp tvö ár og ef til vill ekki komin 

næg reynsla á virkni kvótanna. Þær konur sem sitja í stjórnum sjóðanna í dag eru í 

mörgum tilfellum að koma nýjar að stjórnarsetu og því erfitt að greina hvort sá munur 

sem viðmælendur greina á þeim og karlkyns stjórnarmönnum, í þeim tilfellum sem slíkt 

á við, er tilkominn vegna reynsluleysis eða annarra ástæðna.    

Jafnframt má nefna það að eftir efnahagshrunið á Íslandi árið 2008 eru stjórnarmenn 

lífeyrissjóða almennt áhættufælnari en áður enda hefur starfsemi sjóðanna sætt mikilli 

gagnrýni frá árinu 2008. Gera má ráð fyrir að við slíkar aðstæður dragi úr kynbundnum 

mun á einstaklingum ef hann er til staðar, að minnsta kosti tímabundið.  

Að lokum er ekki hægt að útiloka að rannsakandi hafi verið leiðandi í spurningum 

þrátt fyrir að reynt hafi verið að koma í veg fyrir það. 

7 Rannsóknarniðurstaða 

Rannsóknarniðurstaða úr viðtalskönnun kemur fram í köflum 7.2-7.5 og niðurstaða 

könnunar á hlítni sjóðanna við ákvæði laga um kynjakvóta og breyting á 

kynjasamsetningu stjórnar kemur fram í kafla 7.1. 

7.1 Hlítni við ákvæði laga um kynjakvóta  

Í töflu nr. 2 má sjá að allir sjóðir í úrtakinu uppfylltu ákvæði um lágmarkshlutfall hvors 

kyns í stjórn á árinu 2013, þegar hlutfall aðalmanna var skoðað. Lífeyrissjóður 

starfsmanna ríkisins og Lífeyrissjóður hjúkrunarfræðinga voru einu sjóðirnir með jafnt 

hlutfall kynja í stjórn árið 2011, aðrir sjóðir voru með fleiri karla en konur en einungis 

einn sjóður var ekki með neinn kvenkyns stjórnarmann, Eftirlaunasjóður FÍA. Þrír sjóðir 

hafa fjölgað stjórnarmönnum frá 2011 en það eru Sameinaði lífeyrissjóðurinn, Stapi 

lífeyrissjóður og Stafir lífeyrissjóður. Söfnunarsjóður lífeyrisréttinda var eini sjóðurinn 

sem var með fleiri konur í stjórn 2013 en karla. 

Tafla 2  Kynjaskipting í stjórnum lífeyrissjóða á árunum 2011 og 2013 

Stærð Sjóður Konur Karlar Konur Karlar

1 Lífeyrissjóður starfsmanna ríkisins* 50% 50% 50% 50%

2 Lífeyrissjóður verslunarmanna** 25% 75% 50% 50%

3 Gildi lífeyrissjóður 25% 75% 50% 50%

4 Sameinaði lífeyrissjóðurinn 17% 83% 50% 50%

5 Stapi lífeyrissjóður 17% 83% 50% 50%

6 Almenni lífeyrissjóðurinn   33% 67% 50% 50%

7 Frjálsi lífeyrissjóðurinn   29% 71% 43% 57%

8 Söfnunarsjóður lífeyrisréttinda*** 14% 86% 57% 43%

9 Stafir lífeyrissjóður     17% 83% 50% 50%

10 Festa lífeyrissjóður     17% 83% 50% 50%

14 Lífeyrissjóður verkfræðinga 20% 80% 40% 60%

19 Lífeyrissjóður hjúkrunarfræðinga* 50% 50% 50% 50%

20 Eftirlaunasjóður FÍA 0% 100% 40% 60%

* Öl l  s tjórnin kos in ti l  3ja  ára  í senn 1.1.2009-31.12.2011 og1.1.2012-31.12.2014

** Öl l  s tjórnin kos in ti l  4ja  ára  í senn 1.3.2010-28.2.2013 og 1.3.2014-28.2.2017

*** Öl l  s tjónrin er skipuð ti l  4ja  ára  í senn 1.1.2009-31.12.2012 og 1.7.2012-30.6.2015

20132011

 

Heimild: Ársskýrslur lífeyrissjóða í úrtaki 2011-2013.  

Á mynd 2 má sjá kynjasamsetningu stjórna lífeyrissjóða í úrtakinu á tímabilinu 2011-

2014. Á árinu 2011 var hlutfall kvenkyns stjórnarmanna um 24% en á árinu 2013 var 

hlutfallið komið í 49%. Eins og sést á myndinni jókst hlutfallið mest á milli áranna 2012 

og 2013 en ákvæði um kynjakvóta tóku gildi í september 2013.  

Mynd 2 Kynjahlutföll í stjórnum lífeyrissjóða á tímabilinu 2011-2014 

 

Heimild: Ársskýrslur lífeyrissjóða í úrtaki 2011-2014. 

 

7.2 Eiga kynjakvótar almennt rétt á sér til að jafna hlut kynjanna í 
atvinnulífinu? 

Almennt voru viðmælendur sammála því að kynjakvótar ættu rétt á sér tímabundið til 

að stuðla að jafnrétti kynjanna í atvinnulífinu. Allir viðmælendur lögðu á það áherslu að 

kynjakvótarnir ættu að vera tímabundnir á meðan verið væri að ná fram almennri 

viðhorfsbreytingu.  

Einn viðmælandi komst svo að orði: 

Og ég er bara þeirrar persónulegu skoðunar ef að það er ekki hægt að ná 
fram jafnrétti nema með einhverjum þvinguðum aðgerðum þá eigi það rétt á 
sér a.m.k. svona tímabundið. Það er mín svona prívat skoðun almennnt og 
það er auðvitað óásættanlegt að tveir einstaklingar sem fæðast, annað er 
drengur og hitt er stúlka, að frá upphafi skuli vera eitthvað óréttlæti, að þeir 
skuli ekki vera eins settir þegar þau fæðast, það er engin leiða að sætta sig 
við.  

Í svörum tveggja viðmælenda kom fram að viðhorf þeirra til kynjakvóta hefði breyst 

frá því að vera á móti setningu slíkra kvóta í það að vera fylgjandi þeim. Meginástæða 

afstöðubreytingarinnar er lítil aukning í hlutfalli kvenkyns stjórnarmanna á síðustu árum. 

Annar þessara viðmælenda komst svo að orði: 

Ég var upphaflega á móti þeim og almennt er ég ekki hlynntur því að þess 
eigi að þurfa. Ég er þó á þeirri skoðun eftir að hafa séð hvernig þetta hefur 
virkað hérna heima að þetta hafi verið nauðsynlegt hér ef að menn ætluðu 
sér að ná fram einhverju jafnvægi. Það byggist m.a. á því að 
stjórnendahlutfallið á Íslandi er ennþá mjög skakkt og það er oft það fólk 
sem er að benda á inn í stjórnir eða skipa fólk að hluta til í stjórnir og þar er 
ennþá töluverður meirihluti karlar og þess utan er staðan sú að eigendur 
fyrirtækja eru að miklum meirihluta karlar ennþá. Ég viðurkenni það að ég 
var ekki að fara að sjá þetta breytast þannig að hvað það varðar, ég styð 
þetta tímabundið. 

Í svari eins viðmælenda kom fram að hann hefði tekið eftir því að konum hefði aftur 

fækkað í stjórnum fyrirtækja eftir efnahagshrunið árið 2008, en fram að þeim tíma hafi 

náðst nokkur árangur í því að auka hlut kvenna í stjórnum fyrirtækja. Að hans mati mátti 

rekja ástæðuna til þess að karlarnir gættu að eigin hagsmunum og félaga sinna.   

Nokkrir viðmælenda töldu að endurskoða mætti kynjahlutfallið og að 30% hlutfall 

hvors kyns í stjórn myndi tryggja ásættanlega kynjaskiptingu. Þá töldu nokkrir 

viðmælenda að kynjakvótarnir myndu hjálpa konum að fá ákveðna reynslu sem þær 

annars hefðu ekki tök á að öðlast. Sú reynsla myndi nýtast sem undirbúningur fyrir 

framtíðar stjórnunar- og stjórnarstörf.    

Þá nefndi einn viðmælandi að sú hætta gæti skapast að hæfasti einstaklingurinn 

hverju sinni yrði ekki valinn vegna kynjakvótanna.  

Í viðtölum við tvo stjórnarmenn kom fram sú skoðun að konur þyrftu einnig að bera 

ábyrgð á sjálfum sér, þær þyrftu að stíga fram og fara fram á sömu tækifæri og karlarnir. 

Í dag væru fleiri konur í námi í háskólum en karlar og konur væru almennt mjög vel 

menntaðar og búnar að byggja upp reynslu.  

Eftirfarandi kom fram í svari annars viðmælendans: 

Nú er bara staðreyndin sú að konur eru að mennta sig betur. Það þýðir að 
þær hafa betri forsendur en karlar, svona a.m.k. stærri hópur. Hvers vegna 
eru menn ekki að ná þessum markmiðum með jafnræðið, en til lengri tíma 
er þetta sem menn eiga að hugsa um. Nú er bara ykkar tími kominn viljið þið 
vera forstjórar lífeyrissjóða, viljið þið vera í stjórnum? Þið verðið bara að 
ákveða þetta sjálfar. 

Hinn viðmælandinn komst þannig að orði: 

Það má ekki undanskilja ábyrgð kvenna á því að velja sér fög þannig að þær 
geti tekið þátt í atvinnulífinu með virkum hætti. Það geta ekki allir gerst 
hjúkrunarfræðingar og verið síðan að kvarta undan því að það eru engar 
konur í stjórnum fyrirtækja eða sem framkvæmdastjórar fyrirtækja. Ef það 
eru engar konur sem hafa áhuga á stjórnun þá endar það náttúrlega þannig. 
Konur verða líka að taka ábyrgð á sjálfum sér. 

Nokkrir karlkyns viðmælendur nefndu jafnframt að þeir teldu að kynjakvótarnir gætu 

í framtíðinni gætt hagsmuna karlkyns stjórnarmanna án þess að þeir teldu ástæðu til að 

hafa áhyggjur af því að svo stöddu.  

7.3 Eru til aðrar og betri leiðir til að jafna hlut kynja í stjórnum en 
lagasetning um kynjakvóta? 

Viðmælendur voru flestir á því að árangursríkasta leiðin til að jafna hlut kynja í stjórnum 

væri með lagasetningu og gat enginn nefnt aðra lausn sem hann teldi jafn árangursríka. 

Tveir viðmælenda nefndu að þeir hefðu frekar viljað sjá almenna viðhorfsbreytingu í 

samfélaginu en lagasetning væri ákveðin leið til að bregðast við vandamáli sem ekki væri 

hægt að leysa á annan hátt.  

Einn viðmælenda komst svo að orði:  

Nei, það er ekkert sem mér dettur í hug sem hefur ekki verið reynt. Ég held 
að það eina sem maður hefði vilja sjá væri bara viðhorfsbreyting, almenn 
viðhorfsbreyting, en hún hefur því miður ekki orðið staðreynd. 

Einn viðmælenda nefndi að ákvæði um upplýsingagjöf, er varða jafnfréttismál og 

hlutfall kynja í stjórnum og æðstu stjórnunarstörfum, væru leið að sama marki en þau 

tryggðu ekki sama árangur og komst svo að orði:  

Ja, ég meina það er leið að sama marki en hún er ekki eins trygg en hún er 
geðslegri, hún er þokkalegri heldur en lagafyrirmæli. Af því að lagafyrirmæli, 
maður á alltaf á hættu að þau veki kergju og svona andúð.  

Annar viðmælandi nefndi að á sínum tíma hafi þetta verið reynt með ákvæðum í 

leiðbeiningum um stjórnarhætti í fyrirtækjum sem Viðskiptaráð hafi gefið út og hafi 

hann séð ákveðinn árangur sem gekk síðan til baka í kjölfar efnahagshrunsins árið 2008.  

Þetta var náttúrulega í reglum Viðskiptaráðs áður eða svona viðmiðun, 
leiðbeiningar um stjórnarhætti, og manni fannst þetta vera aðeins að tikka 
inn. En mér fannst við taka mörg skref afturábak við hrunið, ég fann mikinn 
mun bara á fundum og öðru.  

Annar viðmælandi taldi setningu jafnréttisstefnu, leiðbeiningar um góða 

stjórnarhætti í fyrirtækjum og aðrar aðgerðir vera lið í að koma á auknu jafnvægi og 

komst svo að orði: 

Ég held að það sé erfitt að segja að einhver ein leið sé betri en önnur. Heldur 
held ég að þetta þurfi að vera, kannski að einhverju leyti blanda af mörgum 
leiðum og setning jafnréttisstefnu í fyrirtækjum og stofnunum er bara hluti 
af þessu stóra verkefni, að reyna að ná einhverjum árangri á þessu sviði, þar 
gæti lagasetning verið hluti af dæminu.  

7.4 Eru einhver sérstök sjónarmið sem mæla á móti því að setja 
kynjakvóta um stjórnir lífeyrissjóða? 

Viðmælendur voru almennt á því að ákvæði um kynjakvóta ættu að gilda um 

lífeyrissjóðina jafnt og önnur fyrirtæki og stofnanir. Engin ástæða væri fyrir því að 

sjóðirnir væru undanþegnir slíkum ákvæðum ef almennt væri verið að setja fyrirtækjum 

og stofnunum skorður varðandi stjórnarskipan.  

Tveir viðmælenda töldu að kynjakvótarnir ættu jafnvel frekar að taka til lífeyrissjóða 

en fyrirtækja og lýsti annar þeirra skoðun sinni svo:  

Þetta eru hálf opinberar stofnanir. Lífeyrissjóðirnir fara með verkefni sem 
eru samtryggingarverkefni eða samfélagsleg verkefni þjóðarinar í sjálfu sér. 
Þannig að það er ekki óeðlilegt að það séu settar svona reglur ef menn eru á 
annað borð með stefnu um að setja þessar reglur. 

Einn viðmælenda tók svo til orða: „Nei, lífeyrissjóðir eru bara eign allra landsmanna 

sem eru samansettir af körlum og konum og auðvitað á vægið að vera c.a. eins og þar 

kemur fram.“ 

Þá taldi einn viðmælenda að hægt væri að færa rök fyrir því að lífeyrissjóðir sem 

hefðu eingöngu karlkyns stjórnarmenn væru að missa af ákveðnum tækifærum sem 

fælust í því að hafa kynjablandaða stjórn og tók svo til orða:  

Nei, ég bara sé það ekki, ég myndi eiginlega halda að það, taka það í hina 
áttina og segja að það væri frekar hægt að færa rök fyrir því að ef það væru 
bara karlar bakvið einhvern sjóð að hann væri að missa af, hann væri jafnvel 
að hljóta meiri skaða af að hafa bara karlhormón inní stjórninni heldur en að 
hafa blöndu. 

Næst voru viðmælendur spurðir að því hvort stjórnir lífeyrissjóða ættu að 

endurspegla kynjasamsetningu sjóðfélagahópsins. Helmingur viðmælenda taldi rétt að 

stjórn lífeyrissjóðs endurspeglaði kynjasamsetningu hans og að lög um kynjakvóta tækju 

mið af því, þ.e. að lagaákvæði heimilaði mismunandi kynjahlutfall milli lífeyrissjóða í 

samræmi við kynjahlutfall virkra sjóðfélaga, þ.e. sjóðfélaga sem greiða iðgjöld til 

lífeyrissjóðsins reglulega.  

Nokkrir viðmælenda nefndu eigendasjónarmið í hlutafélögum sem rök með og á móti 

því að horfa ætti á kynjasamsetningu lífeyrissjóðanna við stjórnarskipan, en í flestum 

tilfellum er hlutafjáreign sameign hjóna. 

Einn viðmælenda taldi ekki rétt að yfirfæra rök um eigendasjónarmið í hlutafélögum 

yfir á eign hjóna í lífeyrissjóðum enda væru hjón sjaldnast í sama lífeyrissjóðnum og 

komst hann svo að orði:  

En hins vegar finnst mér eðlilegt að þegar að menn skoða hlutfallið. Þá skoði 
maður samsetningu baklandsins, það er tilltölulega eðlilegt þá gæti einhver 
sagt að nú þú heldur því fram að það sé hægt að jafna þetta í hlutafélögum 
þar sem það eru bæði karlar og konur á bakvið eignina en það á bara ekki 
alveg eins við í lífeyrissjóðunum vegna þess að það er kanski í fæstum 
tilfellum sem hjónin eru í sama lífeyrissjóði. 

Almennt var það sjónarmið þessara aðila að hér væri um einstaklingsbundin réttindi 

að ræða en ekki fjölskyldueign og flest hjón ættu bæði réttindi og þá yfirleitt ekki í sama 

lífeyrissjóði. Að þeirra mati ætti að horfa til þess hverjir væru eigendur réttindanna.  

Tveir viðmælenda voru hins vegar mjög ósammála þessari röksemdarfærslu og töldu 

eigendasjónarmiðið eiga jafn mikið við hjá lífeyrissjóðunum og í skráðum félögum.  

Annar þeirra komst svo að orði:  

Ekki neitt, ég get ekki séð neitt í því, nákvæmlega sambærilegt, sama 
sjónarmið líka, sumir hafa verið að segja að sjóðsfélagarnir hjá okkur eru 
meira og minna karlar eða konur. Þetta er bara sama og eigendasjónarmið 
almennt í skráðum félögum, ég sé bara engan mun á því. Þetta með eins og 
sumir sjóðir hafa rætt af því að þeir séu svo skakkir og margir karlar þar að 
þá sé erfitt að vera með konur. 

Hinn viðmælandinn komst svo að orði:  

Það er ekki einu sinni hægt að nota þau rök að konur eigi ekki í 
lífeyrissjóðum en þau rök eru oft notuð að konur eigi ekki í fyrirtækjum en 
flestir þessir karlar eiga konur og ef þetta er fjölskylduauður þá er nú alveg 
jafn mikið af konum og körlum þar. 

7.5 Hvernig var staðið að því að uppfylla lagaákvæðið? 

Hjá flestum viðmælendum var byrjað að huga að breytingum í stjórn sjóðanna töluvert 

fyrir gildistöku lagaákvæðisins enda er í mörgum tilfellum skipað eða kosið í stjórnir 

þeirra til nokkurra ára í senn. Einn viðmælandi nefndi að þáverandi stjórnarformaður 

hefði verið búinn að undirbúa breytingarnar á aðlögunartíma lagaákvæðisins en 

lífeyrissjóðunum var gefinn tveggja ára aðlögunartími. Á þeim tíma hafi gagngert verið 

unnið í því að við stjórnarbreytingar kæmi inn kona í stað karls. Í einu tilfelli var stjórnin 

stækkuð og þá í þeim tilgangi að tryggja að ekki myndaðist ágreiningur milli aðila 

launagreiðenda og aðila launþega varðandi stjórnarskipanina með tilliti til kyns 

stjórnarmanna. Tilgangurinn var ekki að bæta við stjórnarsætum fyrir konur til að koma í 

veg fyrir að karlkyns stjórnarmenn þyrftu að fara úr stjórn.   

Hjá flestum viðmælendum gekk umbreyting á kynjasamsetningu stjórnar átakalaust 

fyrir sig en tveir viðmælenda nefndu þó að hluti stjórnarmanna, karlkyns, hafi verið 

ósáttur við lagaákvæðið en í öðru tilfellinu varð stjórnarmaður að víkja fyrir konu. Annar 

þeirra nefndi að í dag talaði engin um kynjakvótana þrátt fyrir upphaflega óánægju með 

framkvæmdina.   

Í svörum viðmælenda kom fram að sjóðunum gekk misvel að finna konur til 

stjórnarsetu. Einn viðmælenda nefndi að mjög erfitt hefði reynst að finna konur innan 

sjóðsins sem hefðu verið tilbúnar að taka þetta að sér. Hann nefndi einnig að það hefði 

verið mikil vinna fyrir þessa stjórnarmenn að koma nýir inn í stjórnina og komst svo að 

orði:  

En þær hafa þurft að leggja mikið á sig. Þær voru ekkert í tengslum, bara 
svona hæfir einstaklingar sem var leitað til. Þær höfðu ekki þetta bakland, 
reynslu í þessu, en bara svona hæfir einstaklingar sem var leitað til.  

Þá nefndi einn viðmælenda það að erfitt hafi verið að manna varastjórnina en það 

hefði ekki beint að gera með kynjakvótana heldur almennt auknar kröfur til 

stjórnarmanna. Tveir viðmælendanna minntust þess ekki að það hafi verið erfitt að finna 

konur til stjórnarsetu.    

Næst voru viðmælendur spurðir að því hvort þeir teldu að hæfir karlar hafi hætt í 

stjórninni til að rýma fyrir kvenkyns stjórnarmönnum. Almennt voru viðmælendur á því 

að ekki hefði komið til þess að hæfir karlar hafi vikið úr stjórninni fyrir konum vegna laga 

um kynjakvóta. Í einhverjum tilfellum viku reyndir stjórnarmenn úr stjórnum á svipuðum 

tíma og lögin tóku gildi en þá annars vegar vegna ákvæða um hámarkstíma viðkomandi 

aðildarfélags á stjórnarsetu eða lagaákvæðis um að aðilum sé óheimilt að sitja í stjórn 

fleiri en eins eftirlitsskylds aðila.    

Viðmælendur voru á því að þær konur sem komið hefðu inn í stjórnina væru mjög 

hæfar en í sumum tilfellum reynsluminni er karlarnir. Einn viðmælenda nefndi að þær 

væru reynsluminni hvað varðaði aðkomu að lífeyrissjóðum án þess að það væri neikvætt 

að hans mati. Þá talaði einn viðmælandi um að þær konur sem hefðu verið að koma inn 

í stjórnina væru yngri og betur menntaðar en karlarnir og tók svo til orða:  

Nei, og það sem merkilegt er að þær konur sem hafa verið að koma inn í 
stjórn sjóðins, þær eru yngri en karlarnir og þær eru menntaðri þannig að 
öfugt við sem að kannski fordómar hefðu leitt menn til að áætla að þarna 
kæmi inn óreynt fólk, jú að vissu leyti kannski ekki jafn hoknar af 
starfsreynslu og kannski sumir karlar sem hafa verið að koma inn í stjórnina, 
en þær algerlega bættu það upp með gríðarlega góðri menntun. 

Einn viðmælenda nefndi að töluverð reynsla og tengingar inn í atvinnulífið hafi tapast 

úr stjórninni á þessum tíma en karlkyns stjórnarmenn sem gengu úr stjórn höfðu 

gríðarlega reynslu og góðar tengingar inn í atvinnulífið. Hann taldi þó ekki að minna 

hæfar konur hafi komið inn í stað þeirra en klárlega reynsluminni.  

Einn viðmælendi merkti það að í kjölfar lögleiðingar á kynjakvótum hafi umræða um 

stjórnarhætti og konur leitt til þess að almennt er betur vandað til við val við 

stjórnarskipan, jafnt innan lífeyrissjóðanna sem við tilnefningar á vegum sjóðanna í 

stjórnir félaga.  

7.6 Telurðu að konur sinni lögbundnu eftirlitshlutverki sínu á annan hátt 
en karlar? 

Almennt greindu viðmælendur ekki mikinn mun á karlkyns og kvenkyns 

stjórnarmönnum þegar kom að eftirlitshlutverki stjórnar. Einn viðmælenda komst 

þannig að orði: 

Nei, það er ekki mín reynsla, yfirleitt eru, almennt séð eru konur 
smámunasamari og taka sér lengri tíma til að afgreiða hlutina. En það er 
enginn gæðamunur nema síður sé samkvæmt minni reynslu, alls ekki. 

Einn viðmælenda taldi þær varkárari og spyrja meira og þá oft um atriði sem snúa að 

siðgæði. Að hans mati gera þær meiri kröfur til stjórnenda um að þeir gæti sín á því 

sviði. Flestir viðmælenda töldu kvenkyns stjórnarmenn rækja eftirlitshlutverk sitt vel og 

almennt væru þær áhugasamar um starfsemi sjóðsins.  

Þá nefndi einn viðmælenda eftirfarandi: 

Ég held að þær gegni því bara á mjög sambærilegan hátt og karlar en þær 
eru klárlega svolítið, samviskusamar, þær spyrja meira og þær eru 
óhræddari við að spyrja, þær gegna með sambærilegum hætti en eru meira 
vakandi. 

Viðmælendur gátu almennt ekki merkt að kvenkyns stjórnendur oftúlkuðu 

eftirlitshlutverk sitt og færu inn á svið stjórnenda hjá sjóðnum.  

Einn viðmælenda komst svo að orði:  

Nei, ég hef einmitt ekki upplifað það þótt að stundum sé sagt að konur séu 
svolítið smámunasamar að þá hef ég ekki orðið vitni að því og mér finnst 
þær einmitt bara rækja sitt hlutverk mjög vel. Ég hef ekki upplifað það að 
konurnar séu að seilast inn á það sem þær eiga ekki að gera. Innri reglur hafa 
hjálpað mjög mikið í því að skilja á milli.  

Einn viðmælenda gat nefnt tilvik þar sem stjórnarmaður var farinn að hafa afskipti af 

daglegum rekstri og þar með kominn inn á starfssvið framkvæmdastjóra. Viðmælandi 

greindi þó frekar að í því tilfelli hafi afskiptin verið tilkomin vegna áhuga á starfseminni 

og þekkingar viðkomandi úr sambærilegu starfi. Í því tilfelli var um karlkyns 

stjórnarmann að ræða. Hann taldi að almennt væri ekki munur á karlkyns og kvenkyns 

stjórnarmönnum hvað þetta varðaði en taldi reynsluleysi af stjórnarsetu vera ástæðuna 

og komst svo að orði:  

Ég finn það eiginlega meira þannig reynsluleysi af setu í stjórnum, ég finn 
það meira þannig, það er eiginlega hjá öllum, bæði konum og körlum. Það 
kæmi mér ekki á óvart að það væri að veljast inn fólk sem hefur ekki reynslu 
af því að sitja í stjórnum, þekkir ekki þessi samskipti. 

Þá taldi einn viðmælenda að konur, og þá frekar vegna reynsluleysis af stjórnarsetu 

en af öðrum ástæðum, ættu það til að hlutast til um mál sem féllu undir 

framkvæmdastjóra og tók svo til orða:  

Og sér í lagi þær sem eru reynsluminni kunni ekki alveg mörkin, hvar áttu að 
stoppa, þú mátt ekki fara inná svið framkvæmdastjóra og ég held að margar 



 

50 

konur, ekki alveg hægt að alhæfa, en margar konur eru bara 
samviskusamari, undirbúa sig betur og fara betur ofaní. 

7.7 Greinir þú breytingar á starfi stjórnar eftir að lögin tóku gildi og fleiri 
konur komu í stjórnina? 

Viðmælendur greindu ekki miklar breytingar í stjórnarsamstarfinu frá degi til dags með 

aukinni þátttöku kvenna. Tveir viðmælenda nefndu að í þeirra stjórnum hafi markvisst 

verið unnið að því að fjölga konum í stjórn á aðlögunartímabilinu þannig að þeir upplifðu 

litla breytingu á starfinu þegar búið var að uppfylla ákvæða laganna og ná réttum 

kynjahlutföllum í stjórninni.  

Einn viðmælandi komst svo að orði: 

Mér finnst þær hafa sterkari tilfinningu fyrir umhverfi og ábyrgum 
vinnubrögðum og gæðum og slíku og auðvitað hefur það áhrif og menn fara 
að horfa á málið dýpra og frá öðru sjónarhorni en að það hafi orðið 
umbreyting á því hvernig við vinnum svona dags daglega það er nú ekki.  

Flestir viðmælendur greindu breytingu á umræðum um málefni á stjórnarfundum og 

töldu að þær væru betri og ítarlegri. Aðeins einn stjórnarmaður taldi að engin breyting 

hefði orðið á umræðum. Þá taldi einn viðmælenda ýmislegt hafa breyst við það að fleiri 

konur komu inn í stjórnina en við þá breytingu hafi allt yfirbragð, umræður og 

afgreiðslur í stjórninni orðið miklu eðlilegri og auðveldari, þ.e. umræðan hefði almennt 

orðið hnitmiðaðri. Þær konur sem komu inn í stjórnina höfðu aðrar áherslur en þeir 

karlar sem sátu fyrir þeirra tíð. Sami viðmælandi taldi þó erfitt að segja til um það hvort 

breytingin væri tilkomin vegna þess að nýju stjórnarmennirnir væru konur eða hvort 

þetta væri einstaklingsbundinn munur.  

Tveir viðmælenda töldu ástæður ítarlegri umræðna m.a. vera að nýir stjórnarmenn 

hefðu minni reynslu og tengingar inn í viðskiptalífið. Reynslumeiri stjórnarmenn hefðu 

oft betri tengingar inn í aðrar stjórnir eða í baklandið og væru þeir oft betur upplýstir 

um málefni sem væru til umræðu á stjórnarfundum.  

Annar þessara viðmælenda komst svo að orði: 

Þegar þú færð svona einstaklinga sem eru aðeins utan við að þá spyrja þeir 
meira og kalla auðvitað á skýrari svör sem kallar líka kannski á að hlutir eru 
betur bókaðir og svo framvegis. Alveg hægt að horfa á það út frá þessu. 
Kannski ekki breyting frá einum degi til annars. Áferðin breytist sem leiðir til 
betri vinnubragða.  

Þá nefndu tveir viðmælenda það að eftir að stjórnarmenn hefðu farið í sérstakt 

hæfismat hjá Fjármálaeftirlitinu hefði mátt greina mun á umræðum á stjórnarfundum. 

Stjórnarmenn hefðu almennt verið öruggari með sig og meðvitaðari um hlutverk sitt 

sem hefði leitt til þess að viðkomandi spurði meira og almennt gagnrýnni spurninga á 

stjórnarfundum. Annar þessara viðmælenda komst svo að orði: „Fjármálaeftirlitið var 

líka búið að herja á því að vera gagnrýnið og að ábyrgðin væri þeirra. Þannig að mér 

fannst það líka vera mikil breyting“. 

Þá nefndi einn stjórnarmaður það að dýpt umræðna skapaðist oft af því hvernig 

einstaklingar væru í forsvari fyrir sjóðinn, ekki endilega eftir kyni. Stjórnarformaður með 

sterkt umboð úr baklandinu getur haft mikið vægi og stýrt umræðum og ákvarðanatöku.    

Á heildina litið töldu viðmælendur umræður á stjórnarfundum hefðu orðið ítarlegri 

og betri á síðustu árum án þess þó að vera of nákvæmar. Viðmælendur gátu þó ekki 

fullyrt að ástæðuna megi eingöngu rekja til annarra eiginleika kvenna en karla í 

stjórnarsamstarfinu eða hvort hana megi rekja til persónuleika viðkomandi 

stjórnarmanna eða reynsluleysis.    

Næst voru viðmælendur spurðir að því hvort þeir greindu mun á áhersluatriðum 

kvenna og karla í stjórnarstarfinu. Flestir viðmælenda voru á því að í grunninn væri ekki 

mikill munur á áhersluatriðum kvenna og karla. Tveir viðmælendur töldu þó að málefni 

er tengjast ábyrgum fjárfestingum og samfélagslegum gildum hefðu fengið meira vægi 

með fleiri konum í stjórn og komst annar þeirra svo að orði: 

Mér finnst allavega að hljómgrunnurinn fyrir því að innleiða ábyrgar 
fjárfestingar og að menn hafi svona samfélagsleg gildi á bak við það sem þeir 
gera að það hafi fengið sterkari hljómgrunn með fleiri konum.  

Einn viðmælenda taldi konur klárlega hafa önnur áhersluatriði en karla og að þær 

væru mjög meðvitaðar um hlutverk sitt. Að hans mati eru karlar oftar með einhvers 

konar „agendu“ meðan konur reyndu að taka tillit til sem flestra sjónarmiða og væru 

frekar tilbúnar í málamiðlanir. Karlarnir ættu það hins vegar til að vera fastir við sín 

stefnumál og lítið tilbúnir að víkja frá þeim.  

Annar viðmælenda sem greindi lítinn mun á áherslum kynjanna taldi almenna 

viðhorfsbreytingu hafa átt sér stað á síðustu árum og bæði kynin legðu meiri áherslu á 

siðferði og samfélagsleg málefni í stjórnarstörfum og komst hann svo að orði:  

Ég hef ekki upplifað það hérna í stjórninni hjá mér. Stjórnin er oft mjög 
sammála um að hafna eða samþykkja mál. Auðvitað er stundum svona 
blæbrigðarmunur en mér finnst ekki neinn eðlismunur en kanski aðeins 
stigsmunur en það er þá bara í mjög fáum tilvikum sem ég finn fyrir 
einhverju slíku. Nei, í sjálfu sér greini ég ekki mikinn mun þar á og ég upplifi 
það ekki síður á körlunum en konunum sem þú ert að nefna. Ég veit ekki 
hvort það er komin svona kvenleg slagsíða hjá körlunum eða hvort að þetta 
eru almennt viðurkenndar starfsaðferðir inn í kerfinu. 

Þá taldi einn viðmælandi lítinn mun hvað varðar áherslur í stjórnarstarfinu milli kven- 

og karlkynsstjórnarmanna en taldi hins vegar mun á áhersluatriðum milli fulltrúa 

launagreiðenda og fulltrúa stéttarfélaga. Að hans mati velta fulltrúar launþega meira 

fyrir sér réttindamálum á meðan fulltrúar launagreiðenda hafi meiri skoðun á 

fjárhagnum og fjárfestingum. Annar viðmælandi taldi karlkyns stjórnarmenn almennt 

betri í því að horfa á stóru myndina á meðan konur ættu það til að beina athyglinni 

meira á afmarkaðari verkefni, það væri hins vegar ekki algilt.  

Almennt voru viðmælendur á því að fjölgun kvenna í stjórn hafi ekki leitt til aukins 

ágreinings um málefni á stjórnarfundum. Einn viðmælandi taldi þó að það væri minna 

um álitamál hjá körlunum ef horft væri yfir lengra tímabil án þess að það væri hægt að 

tala um verulegan ágreining í samskiptum við kvenkyns stjórnarmenn. Annar 

viðmælandi nefndi að miklu minni ágreiningur væri að koma upp innan stjórnarinnar 

eftir að konum hafði fjölgaði í stjórninni. Viðkomandi taldi þó ekki rétt að tengja það 

eingöngu við konur, ástæðan gæti einnig verið ólíkir einstaklingar.  

Þá nefndi einn viðmælenda það að umræðan hefði orðið líflegri með tilkomu fleiri 

kvenstjórnarmanna á síðustu árum en þeir stjórnarmenn sem hafa verið að koma inn á 

síðustu árum eru einnig betur menntaðri, yngri og hafa sterkar skoðnir. Viðkomandi 

benti á að það væri gott að fá skoðanir frá breiðum hópi stjórnarmanna frekar en að 

hafa einn til tvo stjórnarmenn sem einokuðu umræðuna og stýrðu ákvarðanatökum og 

tók hann svo til orða: 

Ja, það er líflegri umræða við skulum orða það þannig en það hefur nú aldrei 
slegið í brýnu á stjórnarfundum [...], þó að menn hafi hækkað róminn en ég 
myndi segja að það hafi orðið líflegri umræður.  

Þá nefndi einn stjórnarmaður að hans reynsla af kvenkyns stjórnarmönnum hafi verið 

sú að þær hafi bæði verið staðfastar og sáttfúsar og drægju skynsamlegar ályktanir. Þá 

taldi annar stjórnarmaður breytinguna hafa haft jákvæð áhrif á stjórnina á þann hátt að 

umræðan hafi orðið uppbyggilegri og minna um togstreitu í samskiptum aðila. Meira sé 

lagt upp úr því að menn séu sammála um ákvarðanir heldur en áður.   

7.8 Greinir þú mun eftir kynjum við afgreiðslu og umfjöllun á 
fjárfestingum? 

Almennt töldu viðmælendur að kvenkyns stjórnarmenn settu sig vel inn í þau mál er 

væru til afgreiðslu á stjórnarfundum og kynntu sér vel þau gögn sem lögð eru fram sem 

forsendur fyrir fjárfestingaákvörðunum. Flestir viðmælenda töldu kvenkyns 

stjórnarmenn jafnvel undirbúa sig betur fyrir stjórnarfundi en karlarnir. Almennt nefndu 

viðmælendur að konur væru samviskusamar.  

Einn viðmælenda komst svo að orði: 

Ég hef tekið eftir því að svona almennt séð eru konurnar rosalega 
samviskusamar, þær fara mjög vel í gegnum gögnin og lesa nánast hvert 
einasta orð sem er skrifað um viðkomandi fjárfestingu. 

Annar viðmælenda nefndi eftirfarandi:  

Almennt séð þá eru bara konur, það hefur ekkert að gera með stjórn 
lífeyrissjóðs, mér finnst almennt séð þá eru konur tilbúnar að undirbúa sig 
fyrir fundi og lesa fyrir fundi frekar en sumir karlar. 

Tveir viðmælenda gátu ekki greint mun á því hvort konur væru betur undirbúnar fyrir 

stjórnarfundi en karlarnir og töldu þetta frekar einstaklingsbundið.   

Viðmælendur greindu ekki mikinn mun á körlum og konum hvað varðar þekkingu á 

fjármálamörkuðum en flestir töldu það mjög einstaklingsbundið og háð reynslu og 

baklandi hvers og eins. Einn viðmælenda komst svo að orði:  

Ég held að það sé erfitt að segja hvort þær hafi betri eða verri. Það fer nú 
bara eftir hverjum einstaklingi fyrir sig. Ég held að það sé engin leið að segja 
að það sé einhver greinarmunur á körlum og konum hvað það varðar. Það er 
náttúrulega baklandið og reynslan og hvernig þú setur þig inn í málin og 
spyrð. Það er svona einstaklingsbundið og fer ekki eftir kyni.  

Þá nefndi einn viðmælenda að oft væru stjórnarmenn, bæði konur og karlar, beinlínis 

hræddir við það sem heitir fjármálamarkaðir og þau lögmál sem þar gilda og þegar slíkt 

gerist myndast ákveðin verkaskipting innan stjórnar lífeyrissjóðs á þann hátt að þeir 

aðilar sem hafa betri innsýn í fjárfestingar verða afgerandi við ákvarðanatöku í þessum 

málaflokki.  



 

54 

Tveir viðmælenda nefndu að fulltrúar launagreiðenda hefðu að jafnaði betri þekkingu 

og bakgrunn hvað varðaði reynslu og þekkingu á fjármálamörkuðum. Hins vegar töldu 

báðir þessir viðmælendur að blöndun í stjórn væri góð og framlag aðila sem hefðu 

annan og ólíkan bakgrunn væri oft mjög gagnlegt inn í umræður á stjórnarfundum hvort 

sem það tengdist ákveðnum fjárfestingakostum eða öðrum málum.  

Annar viðmælenda komst þannig að orði: 

Það má ekki gera lítið úr hyggjuvitinu. Ég hef oft verið með ómenntaða 
stjórnarmenn sem að hafa samt haft mikið hyggjuvit og kannski líka sterka 
ábyrgðartilfinningu og líka þessa góðu tengingu inn í verkalýðshreyfinguna. 
Vegna þess að áhætturnar eru nú margar, það geta líka verið 
orðsporðsáhætta og ýmiss konar samfélagsleg mál sem þarf að ræða í 
sambandi við fjárfestingar og þá hafa oft komið ágætis ábendingar frá þessu 
lítt menntaða fólki. Þannig að þess vegna er svona góð breidd í stjórn ekki 
slæm. 

Nánast allir viðmælendur töldu að konur væru í grunninn áhættufælnari en karlar en 

bentu þó á að karlar gætu líka verið áhættufælnir. Tveir viðmælenda gátu ekki merkt 

þennan mun í stjórnarstarfinu en bentu á að fjárfestingastefna sjóðanna væri í grunninn 

íhaldssöm þannig að ástæðuna mætti e.t.v. rekja til þess.  

Almennt töldu viðmælendur konur vilja standa vel að ákvarðanatökum og þær gæfu 

sér yfirleitt lengri tíma en karlar til að skoða hlutina áður en ákvörðun er tekin. Jafnframt 

töldu viðmælendur að konur væru almennt mjög ábyrgar og jafnvel ábyrgari en karlar.  

Einn viðmælenda komst svo að orði: 

Þær eru ekki eins áhættusæknar, þær eru varkárari það er engin spurning en 
þær þora alveg. En þær vilja byggja betur undir sínar ákvarðanir en karlar. 
Alveg klárt.  

Þá töldu tveir viðmælendur að efnahagshrunið 2008 hefði haft áhrif á áhættuþol  

stjórnarmanna og framkvæmdastjóra og að þeir væru almennt áhættufælnari í dag en 

fyrir efnahagshrunið.   

Á heildina litið töldu viðmælendur ekki mikinn mun á þekkingu kven- og karlkyns 

stjórnarmanna á fjármálamörkuðum út frá kynferði en flestir viðmælenda voru á því að 

konur undirbyggju sig betur en karlar fyrir stjórnarfundi.  

7.9 Mun aukið hlutfall kvenna í stjórnum lífeyrissjóða hafa smitáhrif? 

Helmingur viðmælenda taldi að aukið hlutfall kvenna í stjórnum sjóðanna myndi leiða til 

fjölgunar kvenna í æðstu stjórnunarstöðum innan sjóðanna. Viðmælendur voru 

sammála um að breytingin tæki langan tíma.  

Einn viðmælenda komst svo að orði: 

Ég held að menn muni horfa til við ráðningu á nýjum framkvæmdastjórum í 
framtíðinni hvernig er landslagið í þessu umhverfi, er lítið af konum. Þá muni 
eflaust sumar stjórnir, ég er ekki að segja allar, horfa dálítið til þess að reyna 
að koma fleiri konum inn sem framkvæmdastjórum til að reyna að dýpka 
umræðuna inní þeim hóp sem þar er. 

Í svörum flestra viðmælenda kom fram að þrátt fyrir að þeir teldu að 

kvenstjórnarmenn myndu beita sér fyrir ráðningum kvenna þá myndi hæfasti 

einstaklingurinn alltaf verða valinn, en ef valið stæði frammi fyrir tveimur jafnhæfum 

einstaklingum af sitt hvoru kyninu myndu konur beita sér fyrir ráðningu konu.   

Einn þessara viðmælenda nefndi eftirfarandi: 

Nei, ef hæfasti einstaklingurinn er karl þá munu þær ekki henda honum út 
fyrir konu en ef aðilar eru jafnhæfir þá muni konan kláralega verða valin, það 
er mín tilfinning. 

Þá taldi einn kvenkyns viðmælandi að hæfileikar og reynsla einstaklinganna yrði ávallt 

það sem væri haft að leiðarljósi hverju sinni og komst svo að orði: 

En svo hvað mig varðar, maður beitir sér alveg fyrir konur en fyrst og fremst 
að horfa á hvern einstakling fyrir sig en maður myndi gjarnan vilja sjá konur 
fá aukinn hlut innan lífeyrissjóðskerfisins. Ekki bara stjórnunum heldur 
kerfinu sjálfu.  

Aðrir viðmælendanna voru ekki vissir um það hvort þetta hefði einhver smitáhrif í 

framtíðinni. Þá nefndi einn þeirra að ráðningar í aðrar stöður en 

framkvæmdastjórastöðu væru ekki ræddar af stjórninni heldur væri það alfarið í 

höndum framkvæmdastjóra.  

Þá taldi einn viðmælenda að kynjakvótarnir gætu haft áhrif á þjóðfélagsþróun og 

væru góð fyrirmynd fyrir komandi kynslóðir og komst svo að orði:  

Þetta getur haft gífurleg áhrif á þjóðfélagsþróun, bara þessi einu lög. Uppá 
fyrirmynd fyrir dætur, að sjá konur í stjórnarmennsku. Ég held að þetta hafi 

gríðarleg áhrif og menn þurfi að gefa þessu smá tíma áður en maður kastar 
þessum lögum út þó að ég hafi ekki verið sammála þeim í upphafi.  

7.10 Rök fyrir setningu kynjakvóta í fyrirtækjum 

Viðmælendur voru spurðir að því hvort þeir teldu rétt að nota þau rök að auka megi 

verðmætasköpun í fyrirtækjum með fjölbreyttari stjórn frekar en að beita rökum um 

jafnrétti kynjanna sem voru upphaflegu rökin fyrir setningu kynjakvóta.  

Almennt voru viðmælendur á því að fjölbreytileiki í stjórn myndi vera af hinu góða og 

leiða til betri ákvarðanatöku. Helmingur viðmælenda taldi réttara að beita upphaflegu 

rökunum um jafnrétti kynjanna. Tveir viðmælenda töldu í lagi að beita rökum um betri 

afkomu fyrirtækja á þeirri forsendu að fjölbreytileiki væri góður og myndi leiða til betri 

ákvarðanatöku í stjórn. Aðrir viðmælenda voru ekki með skýra afstöðu til þess hvort 

arðsemisrök væru viðeigandi eða ekki.  

Einn viðmælenda komst þannig að orði: 

Mér finnst náttúrulega fyrst og fremst að það eigi að horfa á jafnrétti 
kynjanna og þá jafnrétti milli einstaklinganna. Þar á ég við að konan á 
auðvitað ekki að njóta þess að vera kona frekar en karl þess að vera karl. 
Þegar ég tala um jafnrétti þá er það ekki bara jafnrétti kynjanna heldur 
einstaklinganna sem standa jafnir að vígi. 

Einn viðmælenda taldi mjög erfitt að mæla rannsóknir á afkomu fyrirtækja út frá 

kynjasamsetningu stjórnar sjóðsins og nefndi að í slíkri rannsókn þyrfti að leiðrétta fyrir 

mörgum þáttum, t.d. almennu efnahagsástandi. Sami viðmælandi taldi rétt að tengja 

þetta áhættusjónarmiðum og að blanda af kynjunum myndaði hæfilega áhættu með 

hliðsjón af því að konur væru almennt áhættufælnari en karlar og öfugt og komst svo að 

orði: „Það er alveg hægt að segja að þetta séu jafnréttissjónarmið út frá því að það eigi 

að nýta hæfileika beggja kynja í atvinnulífinu“. 

Tveir viðmælenda töldu að erfitt væri að sýna fram á að fyrirtæki rekin af konum 

væru að standa sig betur en önnur fyrirtæki og nefndu sem dæmi að á Íslandi sé stór 

banki rekinn af konu og á tímabili hafi verið starfandi verðbréfafyrirtæki sem hafi 

eingöngu verið stýrt af konum. Ekki hafi verið sýnt fram á að afkoma fyrirtækjanna hafi 

verið betri en annarra sambærilegra og komst annar þeirra svo að orði:  

Hér var auðvitað til Auður Capital sem var stýrt fyrst og fremst af konum en 
ég veit ekki til að þær hafi staðið sig neitt betur en sambærilegir sjóðir. Hér 

er einn banki, stór, sem er stýrt af konu, ég sé ekki að hann sé neitt 
sérstaklega að skara fram úr en hann er ekkert að standa sig verr. 

Einn viðmælenda benti á að konur hefðu mikilvægu hlutverki að gegna og gætu 

komið með verðmæt innlegg í umræðuna. Hann taldi í lagi að nota þau rök að konur geti 

aukið arðsemi fyrirtækja með stjórnarsetu og komst hann svo að orði:  

Það er bara þannig að konur eru helmingur af mannkyninu og þær þekkja 
eflaust betur en við helming þarfanna það er bara þannig. Ég held að það sé 
ekki of hollt fyrir karla að setja sig inn í hugarheim kvenna, betra að fá 
konurnar til að segja það sjálfar. 

8 Umræða 

Í umræðukaflanum eru niðurstöður rannsóknarinnar dregnar saman og tengdar við 

fræðilega umfjöllun um efnið í ritgerðinni. Megináhersla rannsóknarinnar var að kanna 

viðhorf stjórnarmanna og framkvæmdastjóra lífeyrissjóða til kynjakvóta og hvort lög um 

kynjakvóta henti lífeyrissjóðum eða hvort taka þurfi tillit til annarra sjónarmiða hjá 

þeim.  

Umræðukaflanum er skipt í fimm undirkafla en í þeim eru niðurstöður 

rannsóknarinnar dregnar saman.   

8.1 Hlítni við ákvæði laga um kynjakvóta  

Í úrtaki, þar sem könnuð var hlítni við ákvæði laga um kynjakvóta og gerður 

samanburður á hlutfalli kvenkyns og karlkyns stjórnarmanna, á tímabilinu 2011-2014 

kemur fram að hlutfall kvenkyns stjórnarmanna var um 24% á árinu 2011 en á árinu 

2014 var hlutfallið komið í 50%, sbr. mynd 2. Samræmist þetta reynslu Norðmanna en 

þar jókst hlutfall kvenkyns stjórnarmanna í fyrirtækjum mest í lok aðlögunartímans, 1. 

janúar 2008. Hlufallið þar hefur nánast staðið í stað í 40% frá þeim tímapunkti og því 

virðist sem stjórnir fyrirtækjanna séu eingöngu að uppfylla lágmarksákvæði laganna 

(Opsahl og Seierstad, 2011). Hjá lífeyrissjóðunum er fjöldi stjórnarmanna yfirleitt slétt 

tala og því hlutfall kvenna og karla í stjórninni jafnt ef hlíta á ákvæðum laganna. Á árinu 

2013 var einn lífeyrissjóður með fleiri konur en karla í stjórn, sbr. töflu 2. 

8.2 Viðhorf stjórnarmanna og framkvæmdastjóra lífeyrissjóða til 
kynjakvóta  

Almennt voru viðmælendur á því að kynjakvótar ættu rétt á sér til að stuðla að jafnrétti 

kynjanna í atvinnulífinu. Allir viðmælendur voru á því að kvótarnir ættu eingöngu að 

vera tímabundnir meðan verið væri að ná fram almennri viðhorfsbreytingu. Einn 

viðmælenda nefndi sérstaklega að kynbundið misrétti væri óásættanlegt en almennt má 

tengja viðhorf viðmælenda við sterka menningu á Norðurlöndum hvað varðar jafnrétti 

kynjanna (Bjørkhaug og Sørensen, 2012).  

Þá nefndu tveir kvenkyns viðmælenda að viðhorf þeirra til kynjakvóta hefði breyst frá 

því að vera á móti kynjakvótum í það að vera fylgjandi þeim en afstöðubreytinguna má 

fyrst og fremst rekja til þess hvernig stjórnendahlutfallið og tengslanetið er hérlendis. 

Reynsla þeirra er að karlar leita yfirleitt til karla sem tengdust þeim á einhvern hátt. 

Þetta er stutt í umfjöllun Fredrik Engelstad um tengslanet karla og áhrif þess á lágt 

hlutfall kvenkyns stjórnarmanna í Noregi yfir langt tímabil sem hann telur ótvírætt stafa, 

að hluta til, af félagslegri útilokun kvenna frá tengslaneti karlkyns stjórnenda og 

stjórnarmanna (Engelstad, 2012).  

Eingöngu einn viðmælenda nefndi sem áhyggjuefni að sú hætta gæti skapast að 

hæfasti einstaklingurinn yrði ekki valinn hverju sinni vegna ákvæða um kynjakvóta. 

Framangreint sjónarmið er í samræmi við röksemdir sem hafa verið færðar gegn 

innleiðingu kynjakvóta sem byggja á rétti hluthafa til að velja hæfasta fólkið til að verja 

hagsmuni sína og má þar nefna umræður á Alþingi um kynjakvóta (Þingskjal 465, 2009-

2010).  

Þá var athyglisvert að tveir viðmælenda, annar karl og hinn kona, töldu að ekki væri 

hægt að líta fram hjá ábyrgð kvenna á því að sækjast eftir tækifærum til 

stjórnunarstarfa. Konur almennt væru komnar með það mikla reynslu og menntun en að 

þeirra mati vantaði ákveðið frumkvæði og áræði til að stíga fram og sækjast eftir 

stjórnunarstöðum.  

Þá var nefnt að kynjakvótarnir gæfu konum tækifæri til stjórnarsetu sem þeim hefði 

annars ekki staðið til boða. Á þann hátt myndu þær öðlast þekkingu fyrir framtíðar 

stjórnunar- og stjórnarstörf. Þá var einnig nefnt að kynjakvótar gætu haft gríðarleg áhrif 

á þjóðfélagsþróun þar sem stjórnarseta kvenna væri fyrirmynd ungra kvenna og er það í 

samræmi við álit Kelan og Wang (2013).  

Almennt var ekki mikill munur á viðhorfum karl- og kvenkyns viðmælenda til 

kynjakvóta og voru flestir jákvæðir í garð kvótanna. Aldur viðmælenda getur átt þátt í að 

skýra jákvæða afstöðu til kynjakvóta en viðmælendur voru flestir eldri en 50 ára en 

samkvæmt könnun HÍ og KPMG (2013) eru stjórnarmenn eldri en 50 ára jákvæðari 

gagnvart kynjakvótum en yngri stjórnarmenn. Jafnframt er hugsanlegt að  viðmælendur 

séu almennt jákvæðari nú en þegar lagaákvæðið tók gildi en einn viðmælenda nefndi að 

þrátt fyrir óánægju með kvótana í upphafi og framkvæmdina talaði enginn lengur um 

það.  

Viðhorf viðmælenda voru mismunandi þegar spurt var um hvort  réttara væri að 

rökstyðja innleiðingu kynjakvóta með hefðbundinni nálgun um jafnrétti og lýðræði eða 

hagnýtari nálgun. En sú síðari hefur mikið verið notuð til að réttlæta setningu kynjakvóta 

í viðskiptalífinu (Bjørkhaug og Sørensen, 2012). Almennt voru viðmælendur á því að 

fjölbreytileiki í stjórn væri af hinu góða og leiddi til betri ákvarðanatöku. Tveir 

viðmælendur voru fylgjandi hagrænni nálgun á þeim forsendum að fjölbreytileiki væri 

góður og myndi leiða til betri ákvarðanatöku sem væri til hagsbóta fyrir lífeyrissjóðinn. 

Helmingur viðmælenda var frekar á því að beita ætti hefðbundinni nálgun um 

jafnréttissjónarmið. Í svörum viðmælenda kom fram að þeir teldu að erfitt væri að sýna 

fram á betri afkomu fyrirtækja byggðum á fjölda kvenkyns stjórnarmanna. Niðurstöður 

rannsókna hafa sýnt mjög misvísandi niðurstöður um fjárhagslegan ávinning af 

kynjablönduðum stjórnum (Nygaard, 2011, Ahern og Dittmar, 2012, Carter, Souza, 

Simkins og Simpson, 2010 og Creditinfo Íslandi, 2009).  

Almennt töldu viðmælendur að árangursríkasta leiðin til að jafna hlut kynjanna í 

stjórnum væri með lagasetningu. Viðmælendur virtust ekki hafa trú á öðrum leiðum 

sem sumar hverjar hafa verið reyndar hérlendis, til dæmis leiðbeiningum um 

stjórnarhætti gefnum út af Viðskiptaráði, almennum jafnréttisstefnum innan fyrirtækja 

og samningi Samtaka Atvinnulífsins, Félags kvenna í atvinnurekstri og Viðskiptaráðs 

Íslands um að fjölga konum í stjórnum skráðra fyrirtækja.  

8.3 Eiga kynjakvótar við í stjórnum lífeyrissjóða? 

Viðmælendur voru almennt á því að ákvæði um kynjakvóta ættu að gilda um 

lífeyrissjóðina jafnt og önnur fyrirtæki og stofnanir í landinu. Tveir viðmælenda töldu 

jafnvel ríkari ástæður fyrir því að kvótarnir næðu til lífeyrissjóða enda færu sjóðirnir með 

ákveðið samfélagslegt hlutverk og væru jafnframt einingar tengdar 

almannahagsmunum, sbr. 7. tl. 1. gr. laga nr. 79/2008 um endurskoðendur.   

Hins vegar voru mjög skiptar skoðanir á því hvort stjórn sjóðsins ætti að endurspegla 

kynjasamsetningu hans. Nokkrir sjóðir eru mjög kynjaskiptir og fer hlutfall annars 

kynsins alveg niður í 2% ef horft er á greiðandi sjóðfélaga, sjá töflu 1. Helmingur 

viðmælenda taldi eðlilegt að stjórnin endurspeglaði kynjasamsetningu sjóðsins og lögin 

ættu að taka mið af því, þ.e. að heimila frávik frá ákvæðinu við þær aðstæður. Í svörum 

þessara viðmælenda kom fram að sjóðfélagar væru eigendur réttindanna og um væri að 

ræða einstaklingsbundin réttindi. Þá voru rök um eigendasjónarmið í hlutafélögum, þ.e. 

að í flestum tilfellum er hlutafé sameign hjóna, bæði notuð sem rök með og á móti því 

að 40% lágmarkshlutfall hvors kyns ætti að gilda um stjórnir lífeyrissjóða. Einn 

viðmælenda taldi ekki rétt að yfirfæra rök um eigendastjónarmið í hlutafélögum yfir á 

eign hjóna í lífeyrissjóðum enda væru hjón sjaldnast í sama lífeyrissjóði. Tveir 

viðmælenda voru hins vegar mjög ósammála því að horfa ætti á kynjasamsetningu 

sjóðsins og nefndu að sömu sjónarmið ættu við og þegar rætt er um eigendasjónarmið í 

hlutafélögum.  

Eins og áður hefur komið fram er almennt ekki kosið um stjórnarsetu í lífeyrissjóði á 

sambærilegan hátt og í hlutafélögum. Sjóðfélagar geta haft áhrif á skipan stjórnar með 

aðkomu í gegnum stéttarfélög sem hafa í flestum tilfellum yfir helmingi stjórnarsæta að 

ráða. Samtök launagreiðenda eða fulltrúar hins opinbera tilnefna í flestum tilfellum á 

móti helming stjórnarmanna. Rannsakandi veltir því fyrir sér hvort röksemdir um fullt 

sjóðfélagalýðræði geti átt við um afmarkað ákvæði í skipun stjórnar, þ.e. kynjakvóta, á 

meðan takmarkað lýðræði á við um önnur atriði er varða stjórnarskipanina.   

Þá nefndi einn viðmælenda að við innleiðingu kynjakvóta í stjórnum lífeyrissjóða 

hefði mátt skoða stjórnarskipan hjá sjóðunum en lögin bæru þess merki að hafa verið 

yfirfærð beint af lögum um hlutafélög og einkahlutafélög yfir á lífeyrissjóðina. Í flestum 

tilfellum er fjöldi stjórnarmanna í lífeyrissjóðum jöfn tala á meðan fjöldinn er alltaf 

oddatala í hlutafélögum.   

8.4 Breyting á starfsemi stjórnar með auknu hlutfalli kvenna 

Almennt greindu viðmælendur ekki miklar breytingar í stjórnarsamstarfinu frá degi til 

dags með aukinni þátttöku kvenna og er það í samræmi við niðurstöður kannana meðal 

norskra stjórnarmanna (Engelstad, 2012). Tveir viðmælenda nefndu að markvisst hafi 

verið unnið að því að fjölga konum í stjórn á aðlögunartímanum þannig að þeir upplifðu 

litla breytingu. Flestir viðmælenda greindu þó breytingu á umræðum um málefni á 

stjórnarfundum og töldu hana vera ítarlegri og betri. Þá kom fram að ástæður ítarlegri 

umræðna mætti að hluta til rekja til reynsluleysis nýrra stjórnarmanna. Þá nefndi einn 

viðmælandi að yfirbragð umræðna og afgreiðsla mála hefði breyst með nýjum kvenkyns 

stjórnarmönnum en gat ekki fullyrt hvort það tengdist kyni eða persónuleika 

viðkomandi.  

Viðmælendur voru spurðir hvort aukið hlutfall kvenna í stjórn hefði leitt til meiri eða 

minni ágreinings um málefni á stjórnarfundum en almennt greindu þeir lítinn mun á 

umræðum innan stjórnar með tilliti til þessa þáttar. Tveir viðmælenda töldu þó að 

ágreiningur hefði minnkað, umræða orðið uppbyggilegri og minna um 

togstreitusamskipti og samræmist það niðurstöðu Nielsen og Huse (2010) um að 

kvenkyns stjórnarmenn dragi úr ágreiningi innan stjórnar. Þá nefndi einn stjórnarmaður 

að umræðan hefði orðið líflegri með tilkomu fleiri kvenna án þess þó að tala um 

ágreining innan stjórnar. Viðkomandi taldi aukna umræðu vera góða og mun betri 

heldur en að einn til tveir stjórnarmenn einokuðu umræðuna og stýrðu ákvarðanatöku.  

Þá nefndu tveir viðmælenda að þeim hafi þótt stjórnarmenn öruggari og meira 

meðvitaðir um ábyrgð sína eftir að hafa farið í gegnum hæfismat Fjármáleftirlitsins, en 

um er að ræða munnlegt mat þar sem farið er yfir lög, reglugerðir og ýmislegt sem 

tengist starfsemi viðkomandi sjóðs, sbr. reglur nr. 180/2013 um framkvæmd hæfismats 

framkvæmdastjóra og stjórnarmanna lífeyrissjóða.  

Flestir viðmælenda voru á því að í grunninn væri ekki mikill munur á áherslum karla 

og kvenna í stjórnarstarfinu. Einn viðmælenda var þó á því að konur hefðu klárlega 

önnur áhersluatriði en karlar og almennt reyndu þær að taka tillit til sem flestra 

sjónarmiða og væru frekar tilbúnar í málamiðlanir. Það samræmist ágætlega þeim 

viðhorfum að konur þykja almennt hliðhollari öllum hagsmunaðilum fyrirtækis á meðan 

karlar horfa frekar til hagsmuna hluthafa (Adams, Licht og Sagiv, 2008). Tveir 

viðmælenda töldu þó að málefni sem tengjast ábyrgum fjárfestingum og 

samfélagslegum gildum hefðu fengið meira vægi með tilkomu fleiri kvenna í stjórnir 

sjóðanna. Í máli eins viðmælenda kom það fram að hann teldi að almenn 

viðhorfsbreyting hefði átt sér stað á síðustu árum og að bæði kynin legðu meiri áherslu á 

siðferði og samfélagsleg málefni. Rannsakandi er á því að breytt umræða sé blanda af 

báðum þáttum og ekki síður breyttum áherslum í allri umræðu í þjóðfélaginu eftir 

efnahagshrunið 2008.  

Almennt greindu viðmælendur ekki mikinn mun á konum og körlum hvað 

eftirlitshlutverk stjórnar varðaði. Flestir töldu þeir að þær konur sem komið hefðu nýjar í 

stjórnina væru að sinna eftirlitshluverkinu á sambærilegan hátt og karlar. Reynsla 

viðmælenda er því ekki í samræmi við niðurstöður Adams og Ferreira (2008) sem gefa til 

kynna að kvenkyns stjórnarmenn beiti sér harðar í eftirlitshluverki sínu en karlkyns 

stjórnarmenn. Einn viðmælenda nefndi almennt reynsluleysi stjórnarmanna af 

stjórnarstörfum sem hann greindi hjá báðum kynjum og taldi hann ástæðuna frekar 

tengjast því hvernig einstaklingar væru að veljast í stjórnir lífeyrissjóða. Framangreint er 

í samræmi við niðurstöður könnunar HÍ og KPMG (2013) meðal stjórnarmanna en  

stjórnarmaður lífeyrissjóðs hefur setið í einni stjórn á starfsferli sínum og hefur setið í 

stjórn sjóðsins í 1-3 ár. Á meðan hinn íslenski stjórnarmaður, algengustu svör allra 

stjórnarmanna, hefur setið í tíu eða fleiri stjórnum á starfsferli sínum og hefur setið í 

stjórn félagsins eða sjóðsins í 1-3 ár. 

Þegar kemur að reynslu og þekkingu á fjárfestingum og undirbúningi fyrir 

stjórnarfundi töldu viðmælendur að kvenkyns stjórnarmenn væru vel undirbúnir fyrir 

stjórnarfundi og búnir að kynna sér vel fyrirliggjandi gögn. Flestir töldu kvenkyns 

stjórnarmenn jafnvel undirbúa sig betur fyrir fundi en karlarnir. Tveir viðmælenda gátu 

ekki greint mun á því hvort konur væru betur undirbúnar fyrir stjórnarfundi en karlarnir 

og töldu muninn frekar felast í einstaklingunum heldur en kyninu. Hvað varðar þekkingu 

á fjármálamörkuðum voru viðmælendur sammála um að þeir greindu ekki mikinn mun á 

þekkingu eftir kynjunum en það væri mjög einstaklingsbundið og háð reynslu 

viðkomandi. Einn viðmælenda nefndi að oft væru stjórnarmenn, jafnt konur og karlar, 

hræddir við það sem heitir fjármálamarkaðir. Við slíkar aðstæður myndaðist gjarnan 

ákveðin verkaskipting milli einstaklinga innan stjórnarinnar og þeir sem hefðu betri 

innsýn í fjárfestingar verða afgerandi við ákvarðanatöku.  

Viðmælendur töldu ekki að hæfir stjórnarmenn hafi þurft að víkja úr stjórninni vegna 

innleiðingar á kynjakvótum og töldu flestir að þær konur sem hefðu tekið sæti í 

stjórnum sjóðanna væru almennt mjög hæfar en í sumum tilfellum reynsluminni en 

karlarnir. Þær konur sem hefðu verið að koma nýjar inn væru oft yngri og betur 

menntaðar en karlarnir.  

Allir viðmælendur töldu að konur væru áhættufælnari en karlar í grunninn. Tveir 

viðmælenda gátu þó ekki greint meiri áhættufælni hjá kvenkyns stjórnarmönnum af 

eigin reynslu en töldu þó að þær væru áhættufælnari en karlarnir. Í svörum nánast allra 

viðmælenda kom það fram að konur vildu standa vel að þeim ákvörðunum sem þær 

tækju, vildu byggja ákvarðanirnar á vel athuguðu máli og að þær væru almennt ábyrgari 

en karlar. Framangreint er í andstöðu við niðurstöður rannsókna á áhættuþoli kvenna í 

stjórnum sem sýndu fram á svipað áhættuþol og karlar og voru þær jafnvel örlítið 

áhættusæknari en karlarnir (Adams og Funk, 2009). Fleiri rannsóknir sýna hins vegar 

fram á að áhættuþol kvenna er almennt minna en karla (Eckel og Grossmann, 2008).  

Í stjórnir lífeyrissjóða veljast ekki endilega æðstu stjórnendur fyrirtækja, sbr. 

niðurstöður HÍ og KPMG (2013) en þar kemur fram að stjórnarmaður lífeyrissjóðs er 

sérfræðingur að aðalstarfi. Miðað við svör viðmælenda og framangreindar rannsóknir 

má álykta að kvenkyns stjórnarmenn í lífeyrissjóðum séu frekar áhættufælnar en 

áhættusæknar. 

8.5 Smitáhrif 

Viðmælendur voru flestir á því að með tilkomu fleiri kvenna í stjórnir lífeyrissjóða myndi 

það verða til þess að auka hlutfall kvenna í æðstu stjórnunarstöðum innan sjóðanna en 

sú breyting tæki langan tíma. Almennt töldu viðmælendur þó að konur myndu ekki 

styðja konur eingöngu út frá kynferði, hæfasti einstaklingurinn myndi alltaf verða valinn 

óháð kyni. Hins vegar ef valið stæði milli tveggja jafnhæfra einstaklinga af sitt hvoru kyni 

myndi kona verða valin. Tveir stjórnarmanna voru ekki vissir um hvort fjölgun kvenkyns 

stjórnarmanna myndi hafa smitáhrif en annar þeirra taldi konur oft ekki vera konum 

bestar og það væri misjafnt hvort konur beittu sér fyrir konum eða gegn konum. Þessar 

niðurstöður eru ólíkar niðurstöðum úr könnun HÍ og KPMG (2013) en þar telja 69% 

stjórnarmanna í lífeyrissjóðum að kynjakvótarnir muni ekki hafa nein áhrif á 

kynjahlutföll æðstu stjórnenda og 28% að þeir muni hafa jákvæð áhrif. Rannsóknir af 

smitáhrifum frá kynjablönduðum stjórnum í norskum fyrirtækjum sýna óverulegar 

breytingar á yfirstjórn fyrirtækja hvað þetta varðar en samvæmt rannsóknum Ahern og 

Dittmar (2010) jókst hlutfall kvenkyns forstjóra og stjórnarformanna í þeim fyrirtækjum 

sem falla undir lögin óverulega frá gildistöku laganna og fram til ársins 2009.  

Þá nefndi einn viðmælenda að hann teldi að lög um kynjakvóta gætu haft gífurleg 

áhrif á almenna þjóðfélagsþróun en kynjakvótar sem hefðu þau áhrif að konur sinntu 

stjórnarstörfum sköpuðu fyrirmyndir fyrir ungar konur í dag. Framangreint er í samræmi 

við niðurstöðu Fredrik Engelstad (2012) en þar kemur fram að aukið hlutfall kvenna í 

stjórnum fyrirtækja muni senda jákvæð áhrif og skapa fyrirmyndir fyrir stóran hóp af 

konum sem hingað til hafa álitið að slíkar stöður og aðrar stjórnunarstöður væru 

fráteknar fyrir karla.  

Hlutfall kvenkyns framkvæmdastjóra er mjög lágt hjá lífeyrissjóðum hérlendis en 

eingöngu einn sjóður er með kvenkyns framkvæmdastjóra. Að mati rannsakanda er 

ennþá alltof snemmt að meta áhrif kynjakvóta í stjórnum á kynjahlutföll æðstu 

stjórnenda innan lífeyrissjóða og annarra félaga enda tiltölulega stutt frá gildistöku 

laganna.  

8.6 Samantekt umræðu 

Megináhersla rannsóknarinnar var að kanna viðhorf stjórnarmanna og 

framkvæmdastjóra lífeyrissjóða til kynjakvóta og hvort lög um kynjakvóta henti 

lífeyrissjóðum eða hvort taka þurfi tillit til annarra sjónarmiða hjá þeim.  

Almennt voru viðmælendur á því að kynjakvótar ættu rétt á sér tímabundið meðan 

verið væri að þjálfa upp konur til stjórnarstarfa og verið væri að ná fram ákveðinni 

hugarfarsbreytingu. Viðmælendur töldu allir að ákvæði um kynjakvóta í stjórnum ættu 

að ná yfir lífeyrissjóðina eins og aðrar einingar í samfélaginu. Hins vegar skiptust 

viðmælendur nánast í tvo hópa í afstöðu sinni til þess hvort lífeyrissjóðirnir ættu að hafa 

einhverja sérstöðu, þ.e. sérákvæði varðandi kynjakvóta, annar hópurinn taldi að horfa 

ætti til kynjasamsetningar sjóðsins á meðan hinn hópurinn var ekki sammála því eða 

hafði efasemdir um það.  

Almennt greindu viðmælendur ekki miklar breytingar í stjórnarsamstarfinu frá degi til 

dags með aukinni þátttöku kvenna. Flestir viðmælenda greindu þó breytingu á 

umræðum um málefni á stjórnarfundum og töldu hana vera ítarlegri og betri. Nánast 

allir viðmælendur nefndu að konur væru samviskusamar, ábyrgar og vildu hafa fast land 

undir fótum við ákvarðanatöku. Jafnframt var almennt reynsluleysi nýrra stjórnarmanna 

af stjórnarstörfum nefnt en álykta má að það skýrist að vissu leyti af þeim einstaklingum 

sem veljast í stjórnir lífeyrissjóða, ásamt miklum breytingum á stjórnum sjóðanna á 

síðustu árum með tilkomu kynjakvóta. Þeir einstaklingar sem veljast í stjórnir 

lífeyrissjóða eru á margan hátt ólíkir stjórnarmönnum fyrirtækja, m.a. vegna 

uppbyggingar sjóðanna.  

8.7 Frekari rannsóknir 

Í viðtölum við tvo viðmælendur kom fram að þeir hefðu merkt breytingar á 

stjórnarmönnum í kjölfar hæfismats Fjármálaeftirlitsins. Rannsakandi telur að áhugavert 

sé að kanna viðhorf stjórnarmanna lífeyrissjóða til hæfismatsins og hvort þeir teldu það 

hafa komið sér til góða í stjórnarstarfinu. Jafnframt er áhugavert að kanna á næstu árum 

hvort kynjablandaðar stjórnir hafi áhrif á ráðningar í æðstu stjórnunarstöður innan 

lífeyrissjóðanna bæði í framkvæmdastjórastöður og aðrar stjórnunarstöður.  

Viðauki 1- Viðtalsrammi 

1. Eiga kynjakvótar almennt rétt á sér? 

 Ertu almennt fylgjandi kvótum til að jafna hlut kynjanna í atvinnulífinu 

 Eiga þeir rétt á sér hjá einkafyrirtækjum 

 Eiga þeir rétt á sér hjá opinberum stofnunum og fyrirtækjum 

 Eiga þeir rétt á sér hjá lífeyrissjóðum  

 

2. Eru til aðrar og betri leiðir til að jafna hlut kynja í stjórnum en lagasetning um 

kynjakvóta? 

Til dæmis ákvæði um jafnréttisstefnur, upplýsingagjöf í ársreikningum um hlutfall 

kynja í stjórn og æðstu stjórnunarstöðum hjá fyrirtækjum (t.d. ákvæði um skráð 

fyrirtæki í Ástralíu) 

 

3. Eru einhver sjónarmið sem mæla sérstaklega á móti því að setja kynjakvóta um 

stjórnir lífeyrissjóða? 

 Skiptir kynjasamsetning sjóðfélagahópsins máli 

 Eiga stjórnir lífeyrissjóða að endurspegla sjóðfélagahópinn fyrir viðkomandi sjóð 

 Skiptir það máli hvernig skipað er í stjórn sjóðsins, þ.e. ef launagreiðandi skipar á 

móti launþegasamtökum eða hvor um er að ræða almennar kosningar á 

sjóðsfélagafundum  

 Telurðu að kynjakvótar geti haft neikvæð áhrif eða afleiðingar fyrir lífeyrissjóðinn 

á einhvern hátt 

 

4. Hvernig var staðið að því að uppfylla lagaákvæði (val á konum)? 

 Var stjórnin stækkuð 

 Telurðu að hæfir karlar hafi hætt í stjórninni sem e.t.v. hefðu kosið að sitja áfram 

til að rýma fyrir kvenkyns stjórnendum (hér er átt við einstakling með mikla 

stjórnunarreynslu úr fyrirtækjum eða þekkingu á lífeyrismálum) 

 Telurðu að minna hæfar konur hafi verið valdar á kostnað hæfari karla til að 

uppfylla ákvæði um kynjakvóta 

 Hvernig gekk að finna konur til stjórnarsetu 

 

5. Í lögum um lífeyrissjóði eru helstu eftirlitshlutverk stjórnar lífeyrissjóða 

skilgreind. Telur þú að konur sinni  lögbundnu eftirlitshlutverki sínu? 

 Betur en karlar 

 Verr en karlar 

 Á sama hátt 

 Of mikið fara þær e.t.v. inná starfssvið almennra stjórnenda hjá sjóðunum 

 

29. gr. laga nr.  129/1997 - Stjórn lífeyrissjóðs ber ábyrgð á starfsemi sjóðsins í 

samræmi við lög þessi, reglugerðir settar samkvæmt þeim og samþykktir 

sjóðsins. Stjórn lífeyrissjóðs skal einnig hafa með höndum almennt eftirlit með 

rekstri, bókhaldi og ráðstöfun eigna sjóðsins 

 

6. Greina stjórnarmenn/framkvæmdastjórar breytingar á starfi stjórnar eftir að 

lögin tóku gildi og fleiri konur komu í stjórnir sjóðanna? 

 Hafa konur önnur áhersluatriði eða sjónarmið en karlar (rannsóknir hafa sýnt að 

kvenstjórnendur horfi frekar til allra hagsmunaaðila en karlar frekar til hluthafa)  

 Hefur breyting á samsetningu stjórnar (fleiri konur, stærri stjórnir, ólíkari stjórnir) 

leitt til þess að meiri ágreiningur eða minni ágreiningur er að koma upp innan 

stjórnar um málefni sem tekin eru til afgreiðslu á stjórnarfundum 

 Hefur breyting á samsetningu stjórnar leitt til þess að umræður um málefni á 

stjórnarfundum eru: 

 Betri, verri, ítarlegri, of ítarleg 



 

76 

 Eru viðhorf kvenstjórnenda til áhættu önnur en karla 

 

7. Stór hluti af starfsemi lífeyrissjóða felst í fjárfestingum og koma stjórnarmenn í 

mörgum tilfellum að þeim ákvörðunum. Greinir þú mun eftir kynjum við 

afgreiðslu og umfjöllun á fjárfestingum? 

 Setja kvenkyns stjórnarmenn sig almennt vel inní forsendur, minnisblöð, 

greiningar ofl. 

 Hafa þær betri eða verri þekkingu en karlar varðandi fjármálamarkaði 

 

8. Telur þú að með því að auka hlutfall kvenna í stjórnum lífeyrissjóða hafi það 

smitáhrif? 

 Blönduð stjórn muni beita sér fyrir ráðningu kvenna í æðstu stjórnunarstöður 

innan sjóðanna, t.d. í stöðu framkvæmdastjóra  

 

9. Í umræðu til stuðnings kynjakvótum hjá stjórnum einkafyrirtækja hefur þeim 

rökum verið beitt að auka megi verðmætasköpun í fyrirtækjum með 

fjölbreyttari stjórn frekar en að beita rökum um jafnrétti kynjanna sem voru 

upphaflegu rökin fyrir setningu kynjakvóta.  

 Ertu sammála þessari röksemdarfærslu eða væri réttara að nota upphaflegu 

rökin?  

 

10.  Í Noregi tóku lögin til hlutafélaga en ekki til einkahlutafélaga. Áður en 

aðlögunartími ákvæðisins rann út var töluvert um að fyrirtæki breyttu um 

rekstrarform og ný fyrirtæki völdu frekar að starfa sem einkahlutafélög 

 Lífeyrissjóðir hafa ekki val um rekstrarform en hefðir þú íhugað það ef slíkt 

hefði verið í boði? 

 Ef já – af hverju? 


